
Eraikuntza sistemen eta materialen inguruko hausnarketa. Arkitektura garaikidearen erronka berriak Euskal Herrian (II)


José Javier FERNÁNDEZ ALTUNA




Oraingoan ere krisiaren ondorioz baina baita garai berrien eraginez ere —alde batetik eraikuntza sistema eta material berriak garatu direlako eta bestetik ingurugiroaren errespetuarekiko konzientzia zorionez ere gure gizartean zabaldu den neurrian— azken urtetan ohiko eraikuntza sistemak aldatzeko aukerak handitu dira bereziki aurrefabrikatutako piezak erabiliz —prozesua nagusiki azkartu eta merketu egiten baitute— baina baita materialak eskaintzen dituzten aukerak hobekiago aztertuz ere, bai berriak direnak bai ohikoagoak eta gehienetan hurbilekoak. 


Ondorioz, aldaketa sakon hauen eraginez Euskal Herriko arkitektura garaikidearen erronka berria ere izan beharko luke bai eraikuntza prozesuan aurrena bai mantenimendu lanetan ondoren kutsadura ahal den neurrian saiestu, baliabide eta energiaren erabilpena murriztu eta aurreztu, eta bide batez, arkitektura osasungarriagoa bat sortu, eraikuntza sistemen eta materialen inguruko hausnarketak ez baitira bakarrik beharrezkoak ikuspegi ekonomiko batetik baita begirada etiko batetik ere eta hein handi batean azken hau ere estetikoa izan liteke. Hau horrela izanik,  Euskal Herriko arkitektura garaikidearen erronka berriei eskainitako gure azterketa honetan bigarren ataleko azterketa eta hausnarketa lau bidetik luzatu eta jorratuko dugu: eraikuntza sistemetan gertatu daitezken aldaketak, material berrien erabilpenak eskainiko dituzten aukerak, ohiko materialen garrantzia ez ahazteko beharra, eta azkenik, aurrezte sistemak nola eramango gaituen iraunkortasunera.



Eraikuntza sistemetan aldaketak: aurrefabrikatuen erabilpena


	Krisiaren eraginez, eta ondorioz kostua aurrezteko asmotan, baina baita ingurugiroarekiko arkitektura jasangarriagoa bat egiteko itxaropenarekin ere, eraikuntza sistemak eraberritu behar direla nahiko argi dago. Eta bereziki lehen bait lehen jorratu beharreko arloa eraikuntza sistemak industria muntaiaren bidetik ipintzea da, hau da, etorkizunean iraunkortasunaren izenean alde batetik gero eta aurrefabrikatu gehiago erabili beharko dira eraikuntza sistemetan eta bestetik sistema hauetan lehorreko muntaia ezinbestekoa bihurtuko da, eta ez bakarrik eraikinen balioa merketzeko eta prozesua azkartzeko, baizik eta baita baliabideak eta energia bai aurrena eraikuntza prozesuan bai ondoren mantenimendu lanetan murriztu eta aurrezteko asmotan ere.

 [image: Carlos Santamaria Liburutegia, Donostia (Jaam Estudioa)]
    Carlos Santamaria Liburutegia, Donostia (Jaam Estudioa).

      Argazkia: 
      Jose Javier Fernandez Altuna




Hala ere, asmo eta neurri batean amets hau ez da berria, arkitekturaren historian askotan egon baitira aurrefabrikatuen erabilpenak bultzatu dituzten garaiak eta pertsonaiak. Historian atzera gehiegi egin gabe, adibide ezagunenetakoa XX. mendearen hasieran Le Corbusierrena izango litzateke eta bere ametsa etxebizitzak kotxeak bezala egiteko —Citroën enpresarekin lankidetzan aritu zen azkenean gauzatu ez ziren zenbait proiektu prestatzen—, muntaketa katearen alde onuragarriak erabiliz. Tamalez nahia hauek ez ziren gauzatu muntaketa katea eta aurrefabrikatuen erabilpena seriean ekoiztutako ondasunekin lotu izan baitugu eta ondorioz emaitzarekiko ditugun aurreiritziak handiak dira, seriean ekoiztutakoa derigorrez errepikatuta egon behar duela uste izan baitugu, eta ondorioz aspergarriaz gain kalitate txarrekoa izan behar duela pentsatu izan dugu. Adibide gisa, askotan aurrefabrikatuak ilara etxeekin lotu izan ditugu gero errealitateak erakusten diguna zeharo desberdina denean, hau da, gehienetan etxe mota hauek ez dute deus ikusi beharrik eraikuntza sistema berritzaile hauekin, eta alderantziz, gehienetan bere estetikarekin gertatzen den bezala, etxe hauek loturak iraganarekin sortzen baitituzte eta ondorioz ez dute ez eraikuntza sistemen ez material berrien aldeko apusturik egiten. 


Baina etxebizitza tipologian beste motatako adibideak ere aurkitu ditzazkegu, adibidez Gasteizen, Borinbizkarra auzoan —M18 partzela, 1 sektorean— Babes Ofizialeko 84 etxebizitza (Rosa Aurora Abalos, Jorge Calderon, Alejandro Diaz de Tuesta eta Gonzalo Garate) L formako bi bolumenetan antolatutak aurkitzen dira. Bertan, hurbiletik fatxaden osaketa nabarmendu behar da, egituran hormigoizko panel aurrefabrikatuak antzematen badira ere oreka egokia lortu da aurrefabrikatuak eskatzen duten diziplina zorrotza eta konposizio sortzailearen artean; horrela leiho guztiak soilik bi neurrikoak badira ere panelen eta leihoen antolaketa ezberdina eta aldakorra izanik mugimendu efektua sortzen dute. Azken emaitza bikaina da, urrutitik panelak eta leihoak sortzen duten efektuaren ondorioz badirudi eta eraikinek berezko zazpi solairuak baino hiru solairu dituztela.


Beste adibide esanguratsua Tolosan aurkitzen da, Laskorain ikastolak gela berriak eta kanpo jolas eremu estalia epe laburrean izateko premia zuen eta gainera eraikuntza lanak haurren ikasturtearekin batera bideratu behar zituen. Arazo honi proiektuaren egileak (Juan Jose Gurruchaga Chacon, Maria Gurruchaga Insausti eta Ander Auzmendi Perez de Lazarraga) aurkitutako irtenbidea txalotzeko modukoa da. Baldintzak ikusirik, ikastolaren zaharberritze eta handitze lanak zurarekin bakarrik egiteko erabakia hartu zuten, bai paretak eta zutabeak bai estalkiak egurrezkoak baitira, horrela eraikuntza lehorra bezela ezagutzen den sistemaren aldeko apustua eginez; eraikuntza sistema honetan piezak aurrefabrikatu egiten dira lantegian eta gero eraikuntzan bertan muntatzen dira; horrela, urik ez da erabiltzen —hormigoian ez bezala— eta ondorioz eraikuntza epeak laburragoak dira azkarrago eraiki daitekelako. Eraikuntza sistema honek eskaintzen dituen onurak asko badira ere —baliabide, energia eta garraio kutsadura murriztu, eta gainera, tokiko ekonomia suspertu—, egurraren erabilerak baditu beste abantailak ere, orokorrean giroa goxotu egiten baitu, eta hemen bezala zentzuz eta gustoz erabilia badago eraikuntza ere edertu. 



Material berrien aukerak aztertzeko une egokia


	Egun ikerketa eta garapenaren aldeko apustua egin den neurrian, eta krisiak tamalez apustu hauek bultzatu beharrean jasanezinekoak diren atzera pausoak ematera bultzatu badu ere, argi dago tekonologi berrien erabilpenei esker etorkizun batean material berriak eta hauen erabilera desberdinak ezagutuko ditugula. Hau horrela izanik, arkitektura garaikidearen erronketako bat zalantzarik gabe material hauen azterketa izan behar duela, eta ahal den neurrian erabilpena bultzatu bai eraikinarentzat bai funtzioarentzat mesedegarria izaten bada. Azken finean, gai honetan arkitektura berdea izenekoarekin gertatu zaiguna —paisaia eta landaretza arkitekturan txertatzea horrela izendatu izan dugu— berriro ez zaigu gertatu behar, hau da, garestiagoa izateaz gain azkenean parafernalia teknologiko eta arkitektoniko hutsa —azalekoa, soilik estetikoa, itxurazkoa— izatea.  

    Biomedikuntzaren ikerketa zentrua, Iruña (Antonio Vaillo eta Juan Luis Irigaray).

      Argazkia: 

	Etorkizuna aipatu dugu baina zenbait adibidetan etorkizun hori azken urtetan errealitatean bihurtu da, Gasteizeko Gamarrako industrialdean gertatu den bezala, bertan Fojansa enpresaren industria pabiloiaren eraberritzea eta eranski berria (Balderrain estudioa) eraiki baitira, argi utziz industria pabiloien arkitektura ere oso interesgarria eta erakargarria izan litekela. Fojansak Gamarrako industrialdean zuen pabiloia eraberritu ondoren Balderrain estudioak hormarte bat kendu zion eta elipse formako eraikin berri bat txertatu zuen. Eta kontutan hartuta Fojansa instalazioaten lan egiten duen enpresa bat dela —iturgintza, berokuntza, eguzki energia, geotermia, e.a.— eraikinaren fatxada energetikoki aktiboa den sare berezi batez osatu du; hau da, eraikinak itxitura bikoitza du tartean mikroklima bat sortzeko helburuarekin, eta horrela barnean beirazko ohiko azal bat dagoen bitartean, kanpoan polietileno beltzezko tutu txirikordatuz osatutako sare bat kokatzen da. Tutu hauek ur glikolduna daramate eta horrela tutu hauek beharren eta eguraldiaren arabera funtzio hirukoitza betetzen dute, hau da, eguzkia energia probestu eta itzal sorgailua izateaz gain, energia trukagailua ere badirelako. Gainera, guzti hau gutxi izango balitz, eraikina zortzi putzutako biltzaile geotermiko batekin hornituta dago eta pabiloien estalkietan ere panel foltoboltaikoak ipini dira, lantegi osoaren energia kontsumoa positiboa izanik.


	Baina beti materialak ere ez dira berriak izan behar, askotan materialak asmatuak egon daitezkelako baina berrikuntzak erabilpen berrietan aurkitu daitekelako. Hori gertatu da, adibidez, Iruñan Nafarroako Ospital gunean eraiki berri den Biomedikuntzaren ikerketa-zentroan (Antonio Vaillo eta Juan Luis Irigaray), hainbat laborategiren eta berrikuntza garatzeko bestelako espazioen biltegi. Eraikuntzaren edukia ikerketa zientifikoa izanik bitxia gertatzen da egiaztatzea Vaillo eta Irigarayren eraikinak material berriak eta garaikideak erabiltzen baditu ere —kanpoko geruza metalikoa da, aluminiozko xaflez osatuta baitago saihetsen egitura altzairuzkoa den bitartean— naturan izan duela inspirazioa iturria nagusia. Horrela, estalkian gameluaren forma konkordunetan inspiratu diren neurrian eraikinaren instalazio makinak jasotzeko konkor batzuk ere eraiki baitituzte gameluak ura biltzeko egiten duten bezala, eraikinaren azalean kanpoko geruza metalikoak alde batetik zenbait animalien larruaren moduan tenperaturaz babesteko funtzioa du, eta bestetik, geruza metalikoa tolesdura triangularra duten aluminiozko xaflez osatuta dagoenez hostoen agitura egonkorra baina arina imitatzen du, eraikina kanpoko erasoetaz intimitatean babestuz eta murgilduz baina baita ederragoa ere eginez, altxor ezkutatu eta misteriotsu baten itxura hartzen baitu.



Ohiko materialen ezaugarriak ez ahazteko garaia


	Baina ikerketa eta garapenaren aldeko apustua ez du esan nahi ohiko materialen ezaugarri onuragarriak ahaztu behar ditugunik, alderantziz, jakinik bizitzen ari garen garaiak nolakoak diren guretzako ohikoak eta gainera hurbilekoak ditugun materialak erabiltzeko erantzukizuna gurea ere egin behar dugu, erabaki honekin baliabideen erabilpena murriztu, energia aurreztu eta kutsadura saiesteaz gain, askotan tokiko ekonomia suspertzeko aukera izango baitugu. Horren adibidea izan da Laskorain ikastolan (Juan Jose Gurruchaga Chacon, Maria Gurruchaga Insausti eta Ander Auzmendi Perez de Lazarraga) Pinus Insignis zuraren erabilpenak ekarri dituen onurak, edo Nafarroako Salazar bailaran dagoen Balioanitz Zentroan (Natalia Gutierrez eta Julio de la Fuente) ere altzairuzko xaflekin batera —mikroperfilatutak eta tatuatuak— bertako egurraren erabilpena eraikinaren hormetan eta sabaietan suposatu duena testuinguruarekiko.


	Hala ere, ohiko materialetaz hitz egiten dugunean ez dugu bakarrik pentsatu behar nagusiki hauek zura eta ladreilua besterik gabe direla, egun ohiko materialtzat hartu baditzazkegu ere beira eta hormigoia, adibidez, bien erabilpena eraikuntzetan denboran mendea gainditu duten neurrian horrek ez baitu esan nahi beti ongi erabiltzen direnik eta berez dituzten ezaugarriei etekin guztiak ateratzen zaizkienik. Hormigoiarekiko Donostian Euskal Herriko Unibertsitateak eraiki duen Carlos Santamaria Liburutegia (Jaam Estudioa) aipatzen ari garen adibide garbia da, bezeroak mantenimendu erraza eta ekonomia eskatzen zuen neurrian, Jaam estudioaren erantzuna maila handiko izan da, klimatizazioarekiko kostuak murriztu baititu eraikinaren ikur nagusiaren bitartez, hormigoi txurian eraikitako ohial kurbaduna, horma erraldoi honek eraikuntza guztia babesten duena ez baitu barruko espazioak sostengatzen baizik eta isolatu egiten ditu, galera termikoak sahiestuz bai neguan kanpoko hotza barruan sartzen ez baitu uzten eta baita udaran ere beroa urruti mantentzen duelako.

    Fojansa, Gasteiz (Balderrain Estudioa).

	Beirarekiko gure artean eta azken urtetan eraikitako bi adibidetan berrikuntza nahiak ere aurkitu ditzazkegu, bata Bilbon eta bestea Gasteizetik hurbil kokatzen dira, azken hau zehazki bere parke teknologikoan. Horrela E8 izeneko eraikina (Juan Coll-Barreu eta Daniel Gutierrez Zarza) barrutik bulego eraikin bat bada ere kanpotik mendi itxura duen kristalezko ontziki bat da alde batetik inguruko paisaia islatzeko asmotan, baina bestetik beirazko bi azalez osatua dagoen neurrian isolamendu akustikoa bilatzeko asmoa du eta energia kontsumoa murrizteko nahia, bi beira arteko tarteak koltxoi termikoaren funtzioa egiten baitu eta horrela haizearen zirkulazio naturala ahalbideratzen du. Beste adibidea Bilbon kokatzen da eta kasu honetan ere sistema bera erabili da Bilboko Udaletxearen egoitza berrian (IMB estudioa, Gloria Iriarte, Eduardo Mugica eta Agustin de la Brena arkitektoak osatuta). Kasu honetan beiraz gain zeramika erabili da, horrela hego-mendebaldera irekitzen den fatxada beirazko azal bikoitza duen neurrian kontrol mikroklimatikoa bermatzeko asmotan aireztapena eta eguzkitapena sustatu batitu, eraikin berriaren fatxada ipar-ekialdera zuzentzen denean beira soilezko azala du eta ekialdera begiratzen duenean koloreztatuztako zeramikazko hodi hutsak.



Aurrezte sistemetatik abiatuta iraunkortasunera


	Azken finean alderdi teknikoak jorratzen ari bagara ere —eraikuntza sistemak, material berriak, ohiko materialak— funtsean arkitekturarekiko ikuspegi ekonomikoa aldatu beharra dugulakoan gaude. Eta ez bakarrik aurreko garaietako eraikin asko denbora batez ezingo ditugulako eraiki baizik eta eraikinak berak eraikitzeko garaian eta mantentzeko orduan beste planteamendu batzuen beharrean gaudelako. Ondorioz, aurrezte sistemen erabilpena ez du besterik gabe moda berri bat izan behar neurri batean arkitektura berdea izenekoarekin gertatu den bezala, eraikitzeko modu berria bat baizik. Eta aurrezpenak ez dira soilik gertatu behar eraikuntza prozesuan balibideak, garraioa, kutsadura eta energiarekiko, baizik eta baita ondorengo mantenimenduan ere, tamalez “haize egokituaren” garaitik gatoztelako, hots, haize egokituarekin arazo guztiak —hotza, beroa, hezetasuna— konponduko genituela usten genuen garaitik, eta hori ez da horrela izan, eta askotan, tamalez alderantziz ere izan da , inolaz ere osagungarriak ez diren eraikinak altxatu batitugu. Baina mantenimenduaren arazoa ez da bakarrik mugatzen haize egokituaren erabilpena zuzenean baita oinarrizko beste elementuetara ere askotan ohinezkoentzat eta erabiltzailentzat lotsagarriak gertatzen direnak, adibidez, hamar urte baino gutxiago dituzten eraikin batzuen fatxadak erortzen ikustea. Ondorioz, eraikuntzak ekonomikoak eta iraunkorrak eraikitzea ez du moda bat izan beharrik baizik eta derrigorrezko behar bat bai etikoa baina bide batez baita estetikoa ere, mugak eta oztopoak askotan aukeretan bihurtzen baitira. 


Agian egoera honen adibidea izan liteke hurrengo urtean amaitzen denean Orona enpresaren egoitza berria Hernaniko Galarreta auzoan, Orona IDeO-Innovation City (Xabier Barrutieta, Eneko Goikoetxea, Javier de la Fuente y Santiago Perez) izeneko gunea, hiru eraikinez osatutako multzoa —Orona, Ikerlan IK4 eta Mondragon Unibertsitatearen arteko elkarlanaren emaitza da proiektua— non printzipioz eraikuntzak beharrezkoa izango duten energia bere kabuz sortuko baitute panel foltoboltaikoen bitartez, eta gainera, bide batez proiektu honek eraikuntza erraldoiak eta ikusgarriak oraindik egiteko aukera ere badagoela erakusten digute eraikuntza sistema eta material berrien aldeko apustua eginez.

  

  Lotutako artikuluak: 

  Arkitektura garaikidearen erronka berriak Euskal Herrian:  Sarrera eta aurkezpena 

      Erabilera anitzeko eraikuntzen aldeko apustua. Arkitektura garaikidearen erronka berriak Euskal Herrian (I)


    Arrazionalismo abstraktua eta minimalismoaren garaipena. Arkitektura garaikidearen erronka berriak Euskal Herrian   (III)

	
	    Adierazkortasuna eta komunikazio dimentsioa salbuespen. Arkitektura garaikidearen erronka berriak Euskal Herrian   (IV)

    Arkitektura jostun lana gisa ulertuta. Arkitektura garaikidearen erronka berriak Euskal Herrian   (V)




  
 

  
  Sarrerako argazkia: Oronaren eraikuntza berria, Hernanin.

Krisiaren ondorioz baina baita ere garai berrien eraginez egun eraikuntzak erabilera anitzak jasotzeko prest egon behar dira. Garai berriekin beharrak aldatu diren neurrian, eta krisiarekin eraikin kopurua eta asmoak murriztu, sartu berri garen azken hamarkadan honen lehen urtetan nabarmentzekoa da zenbat eraikin altxatu diren  erabilera anitzak jasotzeko asmotan. Aldaketa honetan faktore askok eragina izan badute ere ondorioak ere garrantzitsuak izan dira Euskal Herriko arkitektura garaikidean azken hiru urtetan sortu diren eraikuntzetan, eta hauen artean gure ustez nabarmentzekoak honako hauek dira: tipologiekiko irakurketa berri bat sortu izana, erabilera anitzeko eraikuntzen arrakasta, zatikatze printzipio berritzailearen sorrera  —non eraikin bat zatika erabili daiteke eta ez bakarrik osotasunean—, eta azken finean, etorkizunari begira garai berriak ere aukerak, erronkak eta erabilerak eraberritzen jarraituko dituela. Goazen banan bana aztertzea gure testuinguruko adibidetaz baliatuz.




Tipologiaren garrantzia eta bilakaera arkitekturan



	Bai eraikuntza arruntak bai arkitektura gisa kontsideratu dezakegunak ere lehenik funtzio bat bete beharra dute, eta ondorioz, gehienetan arkitekturan egin izan diren sailkapenak erabileran oinarritutakoak izan dira eta sailkapen hauetan atal edo multzo bakoitzari tipologia deitu izan diogu. Baina tipologia batek ez ditu bakarrik bildu behar eraikuntzaren erabileran oinarrizkoak diren ezaugarri funtzionalak baizik eta baita eraikuntzaren hizkuntza bera ere, espresioa, hau da, eraikinaren adierazpen gaitasuna kontutan hartu behar baita. Ondorioz, arkitekturaren historiaren barne istorio desberdinak trazatu badaitezke ere ohikoenetakoa tipologien istorioa ardatz gisa hartzea izaten da, beraren bitartez arkitekturak jasan dituen garaiak eta aldaketak oso ongi islatuta aztertu daitezkelako.

    Goibegi, Abaltzisketa (Javier Mozas eta Eduardo Agirre).

      Argazkia: 
      Jose Javier Fernandez Altuna






	Hau horrela izanik, argi dago arkitektura garaikidearen agerpena XVIII. mendearen amaieratik aurrera guztiz erabakiorra izan zela ere arkitekturaren historiaren barna tipologien bilakaeran, eraikitzeko modu berri bat sortzeaz gain bereziki tipologiaren aferan aldaketak nabariak izan baitziren. Horrela, garai berriekin, eta bereziki, Industria Iraultzarekin lotutako tipologia berriak sortu ziren neurrian beste batzuk bilakaera geldoagoa izaten hasi ziren eta zenbait kasutan erabilpenetan gertatutako aldaketengatik tipologia batzuk desagertu eta guzti egin ziren. 



Joera hau, gainera, ez da bakarrik gertatuko eraikuntzen erabilpenen aldetik baita eraikuntzak adierazkorrak izateko ahaleginetan ere, arkitektura garaikidearen ildo berriak apainketak eraikuntzetan baztertzen zituen neurrian eta apainketa hauetan tipologia askotan adierazkortasun gaitasuna oinarritzen zenez, kasu gehienetan zaila gertatuko da tipologia bat beste batetik bereiztea eraikuntzaren kanpo hizkuntza soilik aztertuz. Beste modu batean esanez, “Nazioarteko estiloa” deitu izan den joera arkitektonikoa, bereziki Bigarren Mundu Gerra ondoren mundu zabalean arrakastatsua gertatuko dena, tipologien bilakaera eta garapena oztopatuko ditu, itxura bereko kutxetan —hori bai, altzairuz eta beiraz eraikiak— hainbat tipologia deberdinak sartzen, konbinatzen eta ordezkatzen hasi baitzen arkitektura garaikidea.



Eta hirurogeitamargarren hamarkadako postmodernidadea tipologiak berreskuratzen saiatuko bada ere, berreskurapen hau soilik azalekoa izango da, itxurazkoa, apainketak berreskuratu baitziren, kanpoko hainbat forma, baina benetan erabilpenen inguruan beharrezkoa zen hausnarketa egin gabe, garai berriekin sortzen ari ziren behar berriak eskatzen zuten erreflexioa alboratuz. Eta garaiak noski aldatu direla eta tipologiak zer esanik ez, orain ere batzuk ezagutzen genituen bezala desagertzen ari direlako —adibidez, merkatuak—, baina beste batzuk ere neurri berean indarrez ere agertu egin direlako —adibidez, merkatal zentroak— aurreko beharrak ordezkatuz edota behar berri batzuei erantzunez. Eta beste kasu batzutan zenbait tipologia ez badira desagertu ere orain bizitzen ari garen garai hauetan non krisi ekonomiko batean txertatuta gaude, bai behintzat eztabaida sortu izan dutela berez izan dezaketen erabilpena tipologikoa oso mugatua delako —adibide ohikoenak futbol zelaiak edo zezen plazak izango lirateke—, eta ondorioz, beste eztabaida mota bat egon litekela argi dago, hau da, zergatik ezin diren egun erabilera anitzeko eraikuntzak egin, printzipioz eraikin berean erabilera desberdinak jasoz eta horrela eraikinari etekin handiago bat ateraz.




Erabilera anitzeko eraikuntzak tipologia gisa




Askotan gertatzen den bezala asmo hauek ez dira bakarrik amets izan eta gure artean azken urtetan ere eraiki dira erabilera anitzeko eraikuntzak. Adibiderik ezagunena zalantzarik gabe Bilboko Alhondiga eraikuntza dugu (Philippe Starck) non aisialdiarentzat zuzendutako eraikuntza batean uztartu diren gorputza eta arima, hau da, alde batetik ariketa fisikoak egiteko guneak ditugu —igerilekua, gimnasioa— eta bestetik garuna ere elikatzeko aukera badago —erakusketa aretotak, mediateka, zineak— eraikin berean gainera zaharberritze prozesu baten ondorio ikusgarriak jasoz eta hirian jostun lanak betez, pasabide eta elkargune funtzioak ere egiten baititu Alhondigak. 

    Iesu eliza, Donostia (Rafael Moneo).

      Argazkia: 
      Jose Javier Fernandez Altuna





Adibide honen zalaparta eta kostua izan gabe Euskal Herriko esparruan ere beste bi adibide interesgarri aurkitu ditzazkegu non hauetan ere eraikuntza publikoak izanik eta ondorioz udalerri baten funtzioak betetzeko asmoa izan, beste aldetik ere irekiak daude beste erabilerak jasotzeko zehazki enpresa munduarekin lotutakoak, eremu pribatuarekin harremanetan —bata enpresentzat espazioak alokatzen baititu eta besteak enpresa berriak sortzeko asmoa baitu—, ondorioz hauen ekimena bultzatzeko asmotan. Horrela, bai Abaltzisketan kokatzen den Goibegi eraikinean (Javier Mozas eta Eduardo Agirre) bai Salazar bailaran dagoen Balioanitz Zentroan (Natalia Gutierrez eta Julio de la Fuente) ez dugu bakarrik aurkituko erabilera anitzetarako prestatuta dauden eraikin xumeak —erabilpenetako batzuk gainera ziurrenik sortzeko egongo dira beharren arabera— baizik eta tamainaz apal baina hizki handiz idatzitako arkitektura, alde batetik adierazkorra baina bestetik testuinguruan txertatzeko asmoarekin, Goibegiren kasuan eraikuntzaren sabaia herritarrei eskeiniz Txindoki mendira begiratzen duen plaza bat baita, eta Salazarren bi isurialdeko eraikina eginez garaikidea oinarrietan —bereziki fatxadaren planteamenduan serigrafiatua baitago— baina inguruari errespetoz ere begiratzen diona.




Zatikatze printzipioaren onurak arkitekturan




Baina erabilera anitzak eraikuntza beran sartzeaz gain beste aurrera pausoa ere izan liteke zatikatze printzioa eraikinetan aplikatzea eta hemendik ere onurak lortzen saiatu. Zatikatze printzipioz ari garenean zera esan nahi dugu, eraikin batek eskaini ditzazken erabilpen aukerak probestea ez osotasunean soilik erabiliz eraikina baizik eta zatika ere erabiltzeko aukera izatea, horrela eraikinari etekin gehiago ateratzeko asmotan. 



Printzipio honen arabera asko dira ere gure artean azken urtetan eraiki diren eraikinak, eta adibide gisa Donostian Euskal Herriko Unibertsitateko kanpusan aurkitzen den Carlos Santamaria Liburutegia (Jaam Estudioa) erabili dezakegu, pintzipioz bere erabilpen nagusia liburutegia izatea bada ere beste erabilpenak ere bertan hartzen baititu —auditorioa, erakusketa aretoa— eta bakoitza gainera modu independientean antolatuta dago —nahiz eta guztiak sarrera bakarra izan—, edo Donostian ere San Telmo Museoa (Fuensanta Nieto eta Enrique Sobejano) prestatuta dago bere erabilpen desberdinak betetzeko eraikuntza atalka erabiliz.



Baina printzipio hau jaso duten bi eraikin hausartenak eta interesgarrienak Donostian ere kokatuta dagoen Iesu eliza (Rafael Moneo) eta Biarritzen aurkitzen den Ozeanoa eta Surfaren Hiria (Steven Holl) izan dira. Lehenengo kasuan eraikinan bi tipologia elkarrekin baina nahastu gabe aurkitzen ditugu, alde batetik, eraikinaren zatirik haundiena eta esanguratsuena eliza baita —eta ez nolanaiko eliza, Moneok tipologia honetan azken hamarkadetan egin den eraikin garrantzitsuenetakoa eta berritzailenetakoa eraiki baitu— baina azpian kotxei zuzendutako aparkaleku batez gain supermerkatu bat ere aurkitu dezakegulako, ondorioz bata besteari, supermerkatua elizari, oztopo egin gabe eta bien arteko elkarbizitza posiblea dela argi utziz; azken finean, Moneoren apostua ez da berria, Elizak beste garaietan ere bere baitan merkatal jarduerak jaso izan zituelako, eta orain ere aintzinan bezala bata eta bestearen beharrak bat egin dute eta Moneok eraikin berean maisuki lortu du erabilpenak uztartzea. Beste adibidea ere ikusgarria da, Steven Holl arkitekto estatubatuarraren —Solange Fabião arkitektoa eta artistaren laguntzarekin— Ozeanoa eta Surfaren Hiria ez baita bakarrik museo bat bere behar guztiak eraikinean bertan hasetutak dituena —jatetxea bera ere, Leibar&Seigneurin estudioaren lana kubo baten txertatuta itsasoko kostan ikusten diren harrien antzera— baizik eta gainera eraikina bera plaza bat da, inguruko paisaian jaio eta eraikinaren sabaian garatzen den topaleku bat da gauza askotarako balio duena, eraikinaren traza zoragarriak begiratzeko —olatuen formak hartzen dituzte—, inguruko paisaiaz eta bereziki itsasoaz gozatzeko, eta bide batez, skatearekin maldaz malda ibiltzeko eta disfrutatzeko.




Etorkizuneko erabilerak, erronkak eta aukerak



	Baina garai berri hauetan sartu besterik ez garen neurrian oraindik erabilera, erronka eta aukera berriak sortuko direla argi dago. Zalantzazko egoera hau, normalki krisi garaietan sortzen dena, ziur gaude orokorrean eta etorkizunean onuragarria izango dela, aspalditik konpondu gabe ditugun arazo eta gabezi asko beste modu batean begiratzen lagunduko digulako, askotan arazoei horrela aurkitzen baitzaie irtenbidea, perspektiba aldatuz, begirada aberastuz.

    Ozeanoa eta Surfaren Hiria, Biarritz (Steven Holl).

      Argazkia: 
    Jose Javier Fernandez Altuna





	Arazo eta gabezi hauen artean azken urtetan bat bitxia izaten ari da, aspalditik biztanle askoren kexa izan baita eta orain izan da momentua eskala txikiko lanen bitartez neurri batean arazoa bideratzen lortu den unea. Espazio publikoen erabilgarritaunaz ari gara, gure testuinguruan eta bereziki gure klimak baldintzatuta udazkenetik udaberrira gure espazio publikoen erabilgarritasuna krisian sartzen baita euritik babesturiko espazio publikoen eskasia aintzat hartu beharrekoa arazoa baita eta bereziki nabarmenki hirietan. Gabezi hau garai batean elizetako atariak bete bazuten ere, eta ondoren frontoien estaldurak —baina beti herri txikien eremutan—, egun kasu batzutan eta neurri batean merkatal zentroak betetzen ari dira baina argi dago hau ez dela beraien bete beharra, ondorioz, egun oraindik harrigarria gertatzen da egiaztatzea arazoa eta gabezia benetakoa dela, eta ez bakarrik espazio publikoetan baizik eta ikastetxetan ere, azken hauen jostaldirako espazioen erabilgarritasuna ikastetxe askok ere guztiz probestu gabe baitute.



	Arazo larri honi aurre egiteko asmotan azken urtetan hainbat saiakera egon dira eta guk hona bi ekarriko ditugu, biak Barakaldon garatuak, bata espazio publiko batekiko bertan Pormetxeta izeneko plaza eraikiz (Javier Fresneda, Javier San Juan eta Javier Peña) eta bestea Salestarrak ikastetxeko kirol gunea eta jolaslekua estaliz (Garmendia arkitekto taldeak) ikusgarria gertatzen den eraikin baten bitartez. Beno, ikusgarriak bi eraikuntzak gertatzen dira, lehenengoa ere Nerbioi itsasadarraren ondoan Galindo ibai ahoaren eta Arrontegi zubiaren arteko eremu zabala hartzen baitu estaliz altzairuko zuhaitzen bitartez; zuhaitzak benetan bereziak dira beraien adarrak markesina gisa harriak eusten baitituzte multzoak osotasunean baso artifizial baten itxura liluragarria hartuz eta bertan oinezkoak nahi dutena egiteko aukera eskainiz, atsedena hartu, jolastu edota irudimea aske utzi. Salestarrak ikastetxean asmoa berea zen eta hemen ere arkitekto taldeak maisutasunez lortu du ez bakarrik aurreikusita zeudeten erabilpen guztiak biltzea eta estaltzea baizik eta gainera eraikina ikusgarria izatea, txundigarria, sabaian sortu dituzten forma malkartsuak ez baitira bakarrik berez adierazkorrak baizik eta gainera funtzio zehatzak —argiarekiko, ureztatzearekiko— betetzen baitituzte.



	Argi dago etorkizuneko arkitekturak honelako erronka gehiago izango dituela eta orain kokatzen garen momentuan irtenbide haundiak eta erraldoiak plantzeatzeko ez badira ere beste asko, hausnarketa eta irudimenaren arteko uztarketaren ondorioz sortzen direnak garai eta behar berriak erantzuteko balio izango dutela ziur gaude. Adibide gisa, Donostiako surfistak negu honetan —eta suposatzen dugu gure kostako beste askok ere— Donostiako udalari eskatu diote udan erabiltzen diren hondartzako instalakuntzak irekitzeko beraiek tenore honetan erabiltzen ez diren instalakuntzen erabilpena egiteko; erantzuna ezezkoa izan da erabilpena honen gastua handia delako. Erronka hau bezalakoak beste hamaika daude konponbiden zai.

Eraikinen formekiko eta kanpoko itxurarekiko joera hau azken hamarkadetan garatzen joan bada ere, azken urte hauetan eta batez ere krisiaren ondorioz nabarmenki besteen gainetik ipini da. Horrela, aurreko hamarkadan gure artean formalismo adierazkorra eta esanguratsuaren aldeko joera nabarmen bat garatu bazen ere non forma organikoak eta kurboak modan jarri ziren Frank Gehryren Bilboko Guggenheim Museoaren eraginez, azken hamarkada berri honetan Rafael Moneoren Donostiako Kursaal Jauregiaren geometria arrazionalista, abstraktua eta minimalista gailendu da. Estilo honetan altxatutako eraikinak ez dute irudi jakin baten alde apusturik egiten, eta ondorioz ez dira adierazkorrak, esanguratsuak, figuratiboak edota sinbolikoak, baizik eta isilak dira, diskretoak, apalak, intimoak, mutuak, itxiak, umilak. Baina azken ezaugarri  hau, umiltasunarena ez dugu ondorioztatu behar krisiaren eraginez soilik agertu denik; azken finean, hamarkada berri honetan arkitekturaren esparruan ere nolabaiteko balore aldaketa bat gertatu da, orokorrean arkitektura gizakiaren garrantziaz ohartu baita eta bere mailan ipintzen saiatu da alde batetik bete beharreko funtzioei erantzun nahian baina bestetik eraikuntzaz gain arkitektura egiteko asmotan.



Hau horrela izanik, Euskal Herriko arkitektura garaikidearen erronka berriei eskainitako gure azterketa honetan, oraingoan ere hirugarren hausnarketa lau bidetik luzatzen eta jorratzen saiatuko gara: estilo honen jatorriaren inguruko teoriak, geometria arrazionalista babesaleku gisa, abstrakziora heldu irudietatik abiatuz eta minimalismoa versus umiltasuna.




Estilo honen inguruko teoriak



	Egun estiloaz hitzegitea oso zaila bada ere globalizazioaren ondorioz aniztasuna nagusitu baita, gure ustez Euskal Herrian arkitekturak aspalditik soiltasunaren aldeko apustua erakutsi izan duela nahiko garbi dago. Horrela, arkitekturaren historian estilo gehienetan Euskal Herriko arkitektura egunean egon ez bazen ere eta ondorioz hauek guregana berandu heldu baziren ere —antzinako arkitektura, erromanikoa, gotikoa, errenazimendua eta barrokoa— estilo hauek gure artean zabaldu zirenean gure arkitekturak hauen inguruan garatu zuen irakurketa gehienetan soiltasuna, sinpletasuna eta xumetasunaren aldekoa izan zen, bereziki errenazimenduaren hasieran edota barroko bukaeran apaingarriak eta oparotasuna baztertuz erakutsi zuen bezala. 

    EHUko Paraninfoa, Bilbo (Alvaro Siza).

	Joera hau ere oso nabarmen azalaratu zen lehen estiloan non Euskal Herriko arkitekturak garai berriekin bat egin zuenean; neoklasizismoa izeneko estiloa aipatzen ari gara, estilo honetan argi geratu baitzen gure arkitektoen irakurketa ezin soilagoa zela, sinplea eta xumea ez soilik ikuspegi formala eta estetiko batetik begiratuta baizik eta baita jarrera etiko batetik ere. Geroago, irakurketa mota honen aldeko apustua jarraitu zuen ere eklektizismoan, modernismoan eta azkenik arrazionalismoa edota arkitektura modernoa deitzen dugun estiloetan —abanguardia bertan ere txertatuz—, adibide benetan bitxiak eta harrigarriak eskainiz testuinguru orokorrarekiko bai Iberiar penintsulan bai Europan.



	Joera hau azken hamarkadetako Euskal Herriko arkitektura garaikide berrian ez da desagertu eta orain aipatzen ari garen bezala azken urte hauetan nagusi bihurtu bada ere aurreko beste hamarkadetan —hirurogeitamargarren hamarkadatik XXI. mendea hasiera bitartean— beste eremuetan eta esparruetan oso ohikoa izan ez zen bezala gure artean jarraipena izan zuen, eta beste eremuetan beste estilo artean aniztasuna nagusi izan bazen ere, joera zehatz honen garrantzia gure testuinguruan segituan somatu zen. Teorilari eta historialari batzuk joera honen jatorria Euskal Herriko eremu zehatz batekin lotu izan dute, hots, Nafarroako Arkitektura Eskolan ikasitako ikasleak osatuko luketena modu orokorrean eta zehatzagoak izanik Araba eta Nafarroako lurraldetan garatu dena. Joera honetan Nafarroako Arkitektura Eskolan ikasi eta aipatutako lurraldetan lan egiten duten arkitektoen zerrenda luzea eta oparoa bada ere, azken urte hauetan ez kasualitatez talde honen lana bereziki nabarmendu egin da eta 2013ko Euskal Herriko Arkitekto Elkargoaren azken sariak aztertzen baditugu bai irabazle bai finalisten zerrendetan Eskola eta lurralde hauen nagusitasuna argi ikusten da. Adibide gisa, eta joera honen eredu hartu ditzazkegun hiru lan aipatuko ditugu lehen atal honetan, Biomedikuntza Ikerketa Zentroa eraikina (Antonio Vaillo, Juan Luis Irigaray, Daniel Galar eta Josecho Velaz) Iruñan, BIOKILAB Laborategiak (Javier Perez Herreras eta Javier Quintana de Uña) Arabako Goi Miñanon herrian, eta Iruñan ere La Milagrosa Haur Hezkuntza ikastetxea (Oscar Perez eta Carlos Pereda).



Hiru eraikin hauetan sarreran aipatutako geometria arrazionalista, abstraktua eta minimalista ezin hobeto ikusi daitezke nahiz eta gehiago sakondu ezgero estilo honen barnean ere irakurketa desberdinak antzematen dira, hots, soiltasunera heltzeko bide diferenteak planteatu eta antzeman ditzazkegu bai jatorriaren ikuspuntutik bai azken emaitza bera ere aztertuzen badugu. Eta sailkapen desberdinak egiteko aukera badaude ere, guk hiru bide aukeratu ditugu hurrengo hiru ataletan antolatutak.




Geometria arrazionalista babesaleku gisa



	Lehen atal honetan sartu ditzazkegun eraikinak amankomunean duten ezaugarri nagusia amaieran, helmugan, lana amaitu denean erakusten duten irudian datza. Irudi hau babesa kontzeptuarekin lotuta baitago, hots, eraikin hauek gotorleku edo gaztelu itxura hartzen dute eta erasokor sentitzen duten inguru batetik babesten saiatzen dira. Hori lortzeko eraikin hauek geometria arrazionalistaren aldeko apustua erradikala egiten dute, muturrekoa bai aukeratutako formekiko, erabilitako materialekiko eta nabarmenki inguruarekin harremanak saiesteko duten joerarekiko.



	Lehen joera honetan adibide asko azken urtetan eraikiak aurkitu baditzazkegu ere, eta hauen artean aipatu dugun La Milagrosa Haur Hezkuntza ikastetxea (Oscar Perez eta Carlos Pereda) adibide argia da, orain atal honetara beste hiru adibide ekarriko ditugu: Euskal Herriko Unibertsitateko Carlos Santamaria Liburutegia (Jaam Estudioa) Donostian kokatuta, Etxerik gabeko pertsonak hartzeko zentro berria (Javier Larraz) Iruñan eta Alokairuko etxebizitzak (Juan Beldarrain) Donostian ere.

    Uba House, Donostia (Isuuru Estudioa).






	Carlos Santamaria eraikinean Jaan Estudioak apustu berezi bat egin du liburutegia eraikuntza publikoa izanagatik komunikatzen ez den eraikina baita, hots, bere buruarekin bakarrizketan diharduko balu bezala. Berez, sarreragatik ez balitz eraikina itxia dagoela ematen du. Baina apustu hau ez da kapritxo hutsa, eraikinaren helburu nagusia patxadan pentsatu, ikertu eta lanerako gunea izan nahi baitu; ondorioz, eraikina ez da kanpotik barrura proiektatu baizik eta alderantziz, barrutik kanpora, kalearekiko, errepidekiko harresi bat altxatuz, gotorleku bat lengoaia abstraktuan, arrazionalistan, minimalean.



	Etxerik gabeko pertsonak hartzeko zentro berria Iruñan Javier Larraz arkitektoaren lanik esanguratsuena dugu, eta bertan berriro ere maisutasunez erakutsi digu gizarte eraikinak eta kalitatezko arkitektura ez direla batera ezinak. Kanpotik aipatzekoa da eraikinaren apaltasuna eta intimitatea, kutsa isil eta ilun bat dirudielako, baina gerturatzerakoan ikusten da, ordea, kutxa itxia dela soilik kanpoko begiradekiko, barnean bete beharreko funtzio guztiak modu bikainean bete ondoren gelak eta logelak eguzkia eta aireztapen naturala baitute, bolumen geometrikoak eta azal joku abstraktu bati esker.



	Azken kasuan, Juan Beldarrainen Alokairurako etxebizitza blokeak Donostiako Marrutxipi auzoan, hemen ere arkitekto bizkaitarrak ongi jakin du konbinatzen alde batetik gaztelu itxura duen eraikin multzo bat, kokaleku konplexu batekin —nortasunik gabekoa, eraikuntza eta zerbitzu desberdinez inguratuta— eta bete beharrak asko mugatu dituen oinarrizko aurrekontu batekin ere. Hala ere, emaitza bikaina da, bereziki barneko espazioetan —eraikin honetan ere beste eraikinetan gertatzen den bezala— baina baita kasu honetan kanpoko itxurarekiko ere.




Abstrakziora heldu irudietatik abiatuz



	Estilo honen bigarren joera honetan aurkitzen ditugun eraikuntzak nahiz eta azken emaitza guztiz arrazionala, abstraktua eta minimalista izan jatorrian, abiapuntu gisa irudiren bat izan dute, eta irudi honetatik abiatuz —askotan irudi erreala edo behintzat figuratibo bat— bilakaeran, garapen prozesuan arrazionalismora heldu dira. Lehen atalean aipatutako Biomedikuntza Ikerketa Zentroa eraikina (Antonio Vaillo, Juan Luis Irigaray, Daniel Galar eta Josecho Velaz) Iruñan prozesu honen adibide izan liteke, jatorrian gameluaren formak eta hartzen azal egitura abiapuntu bezala Irigaray+Valillo estudioak erabili bazituzten ere gero, bukaeran, azken emaitza guztiz desberdina baita. Joera honen beste hiru adibideak honako hauek ere izan zitezkeen: Ortuellako Kultur Etxea (Ibon Bilbao, Jordi Campos, Caterina Figueroa eta Carlos Gelpi), Donostiako UBA aterpea (Isuuru Estudioa) eta Donostian ere bai San Telmo Museoaren eraikin berria (Fuensanta Nieto eta Enrique Sobejano).



	Ortuellako Kultur Etxe berrian parte hartu duten arkitekto taldeak —Aq4 taldea— oso ongi zekien orokorrean non kokatzen zen eraikin berria eta zehazki Bizkaiko herri honek burdinarekin nolako harremana izan duen. Ondorioz, eraikuntzaren fatxadak eta bolumetriak lehen begiradan forma geometriko eta abstraktuen itxura ematen badute ere, bigarrengo begirada sakonago batean eraikinaren formak burdinazko mendixkak gogorazten dute —zehazki hondakin herdoilduak biltzen zituzten hormigoizko egiturak—, toki honek meatze jarduerarekin izan duen harremana estua gogorazi nahian, Kultur Etxea bezalako eraikin berriak estali baitituzte orduko arrasto guztiak. Hormigoizko egituren aztarnak eraikuntzaren antolaketa programatikoan eta egitura fisikoan nabaritzen dira, lehenengoarekiko eraikin berriak ekitaldi desberdinak antolatzeko malgutasuna erakusten baitu, eta bigarrengoarekiko herdoilaren arrastoa fatxadan islatu baitute. Gainera, eraikinak inguruko kaleak eta parkeak maisutasunez lotzea lortu du, inguruarekiko bere presentzia inposatu beharrean bertan aurkitzen ziren elementu guztiak josiz.



	Bigarren adibidean, Donostiako UBA aterpea, Isuuru estudioaren lana —Aitzpea Lazkano eta Carlos Orbegozo—, kasu honetan ere proiektuaren abiapuntua programa zehatz bateri erantzuteaz gain testuingurua eta tokiarekin harremana estu bat lortzea zen asmoa, horregatik abiapuntua inguruan zuen basoa izan da eta ondorioz inguruko zuhaitzak eraikina inspiratu dute bere irudiarekiko. Horrela, Ametzagañako parkean, lehen Erietxe Antituberkulosoa lekututa zegoen orube berean, eraikin geometriko eta abstraktu bat altxatu dute fatxadan berde kolorea erabiltzen duena inguruko landaredia eta basoarekin lotura sortzeko asmotan, eta gainera zutabeak eta kableak ere fatxadan kokatutak ditu landare igokariak bertan ere ezartzeko asmotan horrela eraikina noizbait landarez estaliko delakoan.

	Azkenik, Donostiako San Telmo Museorako Fuensanta Nieto eta Enrique Sobejano arkitektoek altxatu duten eraikin berrian ere azken emaitza printzipioz azaleko lehen begiradan guztiz arrazionala eta abstraktua bada ere, bigarrengo begirada sakonago batean Urgull mendian kokatuta dagoen gazteluaren harresiak gogorazten duten eraikina antzeman dezakegu. Harresi bat, gainera, zulatuta inguruko harriak jasan duten erosioaren antzera bere kanpoko altzairuzko hormak zulatu baitituzte —Leopoldo Ferran eta Agustina Otero artisten laguntzarekin— bertatik etorkizunean landareak sortzen ikusteko asmotan. Horrela alde batetik eraikin berria itxia eta isila itxura badu ere mendiaren magalean desagertu egiten baita, bestetik iragana eta etorkizuna elkartzeko habilezia erakusten du beti eta bere aukerak ongi probesten badira.




Minimalismoa versus umiltasuna



	Geometria arrazionalista eta abstraktuaren hirugarren joera minimalismo bezala izendatu duguna hiruetatik erradikalena izango litzateke, kasu honetan ez baitago ez jatorrian ez bukaeran irudirik baizik eta hasieratik amaieraino isilik eta modu diskretoan igarotzeko asmoa. Atal honetako eraikinak BIOKILAB laborategietan (Javier Perez Herreras eta Javier Quintana de Uña) gertatzen den bezala bere baitan ixteaz gain ahal duten moduan testuinguruarekin integratzen, txertatzen saiatzen baitira eta inguruan dituzten beste elementuak —tokia, historia, natura, beste eraikinak— errespetatuz bertan kokatzen dira diskrezioz. Joera honetan hainbat adibide aipatu baditzazkegu ere Euskal Herriko eremuan azken hiru urte hauetan burutu diren eraikinen artean —eta berriro ere hori ziurtatzeko Euskal Herriko Arkitekto Elkargoko azken sarien irabazle eta finalisten zerrenda aztertu besterik ez da egin behar— guk  beste hiru aukeratuko ditugu: Euskal Herriko Unibertsitatearen Paraninfo berria (Alvaro Siza) Bilbon, Iesu eliza (Rafael Moneo) Donostian eta Aieteko Kultur Etxe berria (Isuuru Estudioa) Donostian ere bai.



	Bilbon Guggenheim Museoa (Frank Gehry) eta Euskalduna Jauregia (Federico Soriano eta Dolores Palacios) artean lan egitea ez du batere erraza izan behar kontutan hartuta gainera hurbil Rafael Moneo beraren Deustoko Unibertsitateko Liburutegia dagoela eta Cesar Pelliren Iberdrola dorrea. Gainera Alvaro Siza ez dugu nolanahiko arkitektoa eta eraikuntza publiko batean guztiok pentsatu dezakegu eskaintzaileak aurretik adierazkortasuna bilatzen duela. Ez da horrela izan, Sizak altxatu duen eraikina bere baitan itxi egiten baita, ez du bere inguruarekin lehian sartzeko asmorik eta bere funtzioak ahal dituen hobekin betetzen saiatzen da arrazionalismo abstraktua muturrekoa erabiliz, guztiz minimalista den eraikuntza bat sortuz azkenean ezaugarri bakar batez bere burua laburbiltzen duena, testuinguru zehatz eta erasokor horretan umiltasuna.



	Iesu elizaren kasuan Rafael Moneok aukera ederra bazuen ere tipologiaren berezko ezaugarri adierazkorrak eta sinbolikoak probesteko eta eraikin esanguratsu bat egiteko, nahiago izandu auzoan txertatu —Donostiako Loiolako Erriberak—, eta auzo berria eta zaharraren arteko —Amara auzoa— zubi lanak egiteaz gain, orubean eta testuinguruan —etxebizitzaz, errepidez eta ibaiaz inguraturik— bere izaera inposatu baino txertatu, integratu modu diskreto batean, ohiurik egin gabe, ni hemen nago esan gabe. Horretarako Moneok ere arrazionalismo geometrikoa kanpoko itxurarekiko eta zehazki fatxadetan muturrera eraman du eta ondorioz azken ariketaren emaitza ezin abstraktuagoa eta minimalistagoa da, isila, diskretoa, eta oraingoan ere, Bilbon bezala, umila, hitz honen benetako esanahia berreskuratuz modu bikoitzean, ez baita soilik eraikinaren formetara mugatzen baizik eta baita eraikinaren funtziora, tipologiara, eduki sinbolikoetara ere.



	Amaitzeko, Isuuru Estudioak —Aitzpea Lazkano eta Carlos Orbegozo— Aieteko Jauregiaren magalean, azpian zehazki, altxatu duen Kultur Etxe berrian aurretik aipatu eta nabarmendu dugun guztiaren laburpena gisa azaltzen zaigu. Kasu honetan ere eraikin berria bere irudia eta formak testuinguruan inposatu beharrean mendiaren azpian sartzen da ezkutatuta soilik argia eta naturarekiko harremana bilatuz, baina oraingoan ere ezin modu sinple, soila, xume eta diskretoan. Jarrera hau, aurrerago garatuko ditugun beste erronketan ere aipatuko dugun bezala, ez da izan soilik krisi ekonomikoak eragindako ezaugarri bat baizik eta arkitektura berak disziplina gisa beharrezkotzat jotzen zuen ezaugarri berri baten garapena, umiltasunaren presentziaren asmoa forma eta edukietan gizakitik hurbilagoa egotea baita, arkitekturak gizakiak eta gizarteak dituzten beharrak eta nahiak hobekiago erantzuteko itxaropenarekin.



  Lotutako artikuluak: 


  Arkitektura garaikidearen erronka berriak Euskal Herrian:  Sarrera eta aurkezpena 

      Erabilera anitzeko eraikuntzen aldeko apustua. Arkitektura garaikidearen erronka berriak Euskal Herrian (I)

      Eraikuntza sistemen eta materialen inguruko hausnarketa. Arkitektura garaikidearen erronka berriak Euskal Herrian  (II) 

    Adierazkortasuna eta komunikazio dimentsioa salbuespen. Arkitektura garaikidearen erronka berriak Euskal Herrian   (IV)

    Arkitektura jostun lana gisa ulertuta. Arkitektura garaikidearen erronka berriak Euskal Herrian   (V)




   


  
  Sarrerako argazkia: Aieteko Kulturetxea, Donostia (Isuuru Estudioa).

Azken urte hauetan krisi ekonomikoa eta krisi honen ondorioak alor guztietan eragina izan dutela argi badago ere, oraindik zaila egiten zaigu aurreikustea etorkizuna nola izan liteke gehienbat krisia oraindik amaitu ez delako eta berarekin batera etorri diren ezaugarri berriak —hauetako asko krisia hasi baino lehenago gure artean genituenak— ekarriko dituzten aldaketak ere antzematen ez ditugulako.



Arkitekturaren alorrean krisiaren eragina handia eta sakona izan da. Krisiak ez baititu soilik hainbat proiektu eta eraikin geldi arazi, baizik eta arkitektura eraikitzeko hainbat usadio eta ohiturak gainera barneratuak genituenak ere zalantzan ipini dituelako. Ondorioz, arkitekturarekiko arazoa ez da bakarrik izan orain bapatean dirua agortu egin dela, baizik eta krisiaren ispilu berriak erakutsi digula bertan irudikatzen den gure irudia ez dela guztiz zuzena, arkitektura neurri batean errealitatetik kanpo bizi izan dela, herritarretik urruti, eta hainbat akatsetan modu errepikakorran behin eta berriro eroriz: testuinguru desberdinak kontutan hartu gabe, krisi aurreko susperraldi ekonomikoaren eta politikarien interesen menpe, izar bihurtutako arkitektoen distiren eraginpean, eta beste ezaugarri eta akatsen artean, formalismoa edo fatxadismoa ere deitu izan dena neurriz kanpo erabiliz.



Guzti honek ez du esan nahi krisi aurreko arkitektuta txarra izan denik edo arkitektoak egoera honen errudun bakarrak direnik, orokorrean azken hamarkadetan eraikin onak egin dira gure artean eta arkitektoak azken finean eraikuntzarekin lotura duen egitura konplexu baten piezak besterik ez dira izan —nahiz eta pieza garrantzitsuak izan, filmetan zuzendariak jokatzen duten paperaren antzera—, baina hemendik aurrera arkitektura ere aldatu egingo dela argi dago, garai berriak desberdinak izango direla eta ondorioz arkitektura garaikideak Euskal Herrian erronka berriak izango dituela. Azken finean, ez dugu ahaztu behar arkitektura gure gizarte eta bizitzetan oso garrantzitsua dela, eraikinetan bizi gera, askok bertan lan egiten dute, gure aisiaren zati handi bat bertan garatzen dugu eta ondorioz gure behar gehienak eraikinetan hasetzen ditugu. Eta eraikinez inguraturik bizi garenez argi dago eraikuntza hauek gure bizitzan, pentsamenduan, izaeran edo harremanetan duten garrantzia, eta ondorioz, arkitektura bera ez bada ere arte eder bat lehenik eta behin funtzio bat bete behar duelako, behar zehatzak hasetu ondoren bere formak ederrak izan daitezke —edo esanguratsuak, edo liluragarriak, edo sinbolikoak, edo ziragarriak ere— eta orduan, justu momentu horretan, une labainkor batean, eraikina arkitekturan bihurtzen da eta gizakia eta gizarterengan onurak besterik ez ditu eskaintzen.

Onura hauek etorkizun batean gure artean amaiatu ez daitezen, aurrena artikulu honetan baina geroago beste hamar artikuluetan ere —urte amaiera arte hilabete bakoitzean bat, otsailetik hasi eta abendura arte— Euskal Herriko arkitektura garaikideak hurrengo urtetan izan ditzazken hamar erronka aukeratu eta garatuko ditugu, lehen artikulu hau sarrera eta aurkezpen moduan, eta hurrengo artikuluetan banan bana erronka bakoitza garatuz, horrela hamaika artikuluz egituratutako saila osatuz. Erronka bakoitzari eskainitako artikuluan azalpenekin batera hainbat eraikin esanguratsuen adibideak aztertuko ditugu non erronka hauetan planteatzen diren ezaugarriak gauzatuak eta islatuak aurkituko ditugu; adibiden aukeraketan espazioarekiko Euskal Herrira mugatzeaz gain denborarekiko azken hiru urte hauetan eraiki eta zabaldu diren eraikuntzen artean hautaketa egingo dugu, guztira hogeitamar bat eraikin aztertuz, eta aukeraketan muga bat ipintzekotan hautatu dugun data 2010 urtea izan da, uste baitugu urte horretatik aurrera krisia nabarmenki somatzen hasia dela arkitektura alorrean nahiz eta proiektu asko krisi aurrekoak izan; amaierarekiko aipatu, azken artikulua 2013ko abenduan argitaratuko denez aurten zabaltzen diren eraikin berri interesgarriak ere artikuluetan kokatzen saiatuko garela.  



Aukeratu ditugun erronkak hamar izanik, beraien artean oso desberdinak dira arkitektura mundua osatzen duten alderdi diferenteak jorratzen baitituzte; hala ere, hamar erronken artean taldekatzeak, harremanak eta norabideak sortzen saiatu gara, nolabaiteko ildoa, istorio bat sortu nahian Euskal Herriko arkitektura garaikidearen hurbileko historia honetan. Eta sarrera ondoren, goazen erronka bakoitzaren aurkezpenarekin:




1.	Erabilera anitzeko eraikuntzen aldeko apustua



Krisiaren ondorioz baina baita ere garai berrien eraginez egun eraikuntzak erabilera anitzak jasotzeko prest egon behar dira. Garai berriekin beharrak aldatu diren neurrian, eta krisiarekin eraikin kopurua eta asmoak murriztu, azken hamarkada honen lehen urtetan nabarmentzekoa da zenbat eraikin altxatu diren erabilera anitzak jasotzeko asmotan; aldaketa honetan alde batetik tipologiekiko irakurketa berri bat aurkitu dezakegu, eta bestetik zatikatze printzipioaren eragina, non eraikin bat zatika ere erabili daiteke eta ez bakarrik osotasunean. Erronka honen islada Abaltzisketan kokatzen den Goibegi eraikinan aurkitu dezakegu (Javier Mozas eta Eduardo Aguirre arkitektoen lana), Salazar bailaran kokatzen den Balioanitz Zentroan (Natalia Gutierrez eta Julio de la Fuente) edo Pasai Donibanen eraikitzen ari diren Erabilera Anitzeko eraikinean (Iñaki Begiristain eta Ane Andonegi).




2.	Eraikuntza sistemen eta materialen inguruko hausnarketa



Oraingoan ere krisiaren ondorioz baina bereziki garai berrien eraginez —alde batetik material eta eraikuntza sistema berriak garatu direlako eta bestetik ingurugiro kontzientzia zabaldu delako—, eraikuntza sistemak aldatzeko aukerak zabaldu dira bereziki aurrefabrikatutako piezak erabiliz —prozesua azkartu eta merketu egiten baitute—, baina baita materialen aukerak hobekiago aztertuz ere, bai berriak direnak bai ohikoagoak eta hurbilekoak. Aldaketa sakon hauen eraginez eraikinak bai eraikuntza prozesuan aurrena bai mantenimendu lanetan ondoren, gero eta gutxiago kutsatu beharko lukete eta baliabideak eta energia aurreztu. Erronka honen ezaugarriak gauzatutak Tolosan kokatzen den Laskorain ikastolan aurkitu ditzazkegu (Juan Jose Gurruchaga, Maria Gurruchaga eta Ander Auzmendi), Iruñan eraiki den Biomedikuntza Ikerketa Zentroan  (Antonio Vaillo eta Juan Luis Irigaray) edo Donostian aurkitzen den Carlos Santamaria Liburutegia eraikinean (Jaam Estudioaren lana).




3.	Arrazionalismo abstraktua eta minimalistaren garaipena



Eraikinen formekiko eta batez ere kanpoko itxurarekiko joera hau azken hamarkadetan garatzen joan bada ere, azken urte hauetan nabarmenki besteen gainetik ipini da. Aurreko urteetan gure artean formalismo adierazkorra eta esanguratsuaren aldeko joera nabarmen bat garatu bazen ere non forma organikoak eta kurboak modan jarri ziren Frank Gehryren Bilboko Guggenheim Museoaren eraginez, hamarkada berri honetan Rafael Moneoren Donostiako Kursaal proiektuaren geometria arrazionalista abstraktua eta minimalista gailendu da, Moneo berak Donostian Iesu elizan argi utzi duen bezala, Alvaro Sizak Bilbon Euskal Herriko Unibertsitateko Bizkaia Aretoa Paraninfoan, edo Ortuellako Kultur Etxean ere ikusi daiteken bezala (Aq4 Estudioaren lana).

    Carlos Santamaria Liburutegia, Donostia (Jaam Estudioa). 

      Argazkia: Jose Javier Fernandez Altuna







4.	Adierazkortasuna eta komunikazio dimentsioa salbuespen



Baina orain ere, nahiz eta krisia gogor jo gure artean eraikuntza esanguratsuak, adierazkorrak, formalista joerarekin eta komunikazio dimentsioarekin ere eraikitzen dira; eta ez bakarrik zenbait proiektuak krisi garai aurrekoak direlako eta orain amaitu dira, baizik eta egungo denborak ere zenbait tipologietan eta eskaintzetan honelako eraikin motak behar dituztelako. Eraikin hauek ikusgarriak izan nahi dute, liluragarriak, harridura sortu sentimenduak mugituz, eta horretarako edukiak formen bitartez azalarazten dituzte, askotan arkitektura figuratiboa jorratuz, sinbolikoa, irudiz eta eta irudimenez hornituta. Erronka honetan txertatutak aurkitu daitezkeen eraikinen artean Donostiako Basque Culinary Center (Vaumm estudioa), Miarritzeko Ozeanoaren eta Surfaren Hiria (Steven Holl) eta Hernani eraikitzen ari diren Orona enpresaren egoitza berria (Xabier Barrubieta, Eneko Goikoetxea, Javier de la Fuente eta Santiago Perez) adibideak izango lirateke.




5.	Arkitektura jostun lana gisa ulertuta



Krisiaren ondorioz azken urte hauetan eraikin gutxiago altxatu badira ere, gure lurraldeko hiri eta herrietan oraindik lan asko egiteko dago. Eraikin, auzo eta pertsonen arteko harremanak eta loturak hobetu behar dira eta horretarako hirigintza plangintza orokorrez gain partehartze zuzenagoak eta zehatzagoak behar dira, plazak, zubiak, igogailuak, aterpeak edo beste eraikin txikien bitartez jostun lanak eginez egunerokotasunak inposatzen duen errealitateari aurre egiteko. Lan hauek azken urtetan gure herri eta hiri askotan egin badira ere, orain izan liteke garaia gehiagotan egiteko gehienetan partehartze merkeak eta azkarrak izaten baitira baina ongi egin ezkero gizakian eta gizartean onura handiak ere sortzen dituztenak. Erronka honen adibide gisa Iruñako Labrit zubia (Carlos Pereda, Oscar Perez eta Ignacio Olite) edota Potxonea eraikina Usurbilen (Juan Pedro Otaduy eta Ainara eta Maider Sagarna) aipatu ditzazkegu.




6.	Eskala txikiko arkitekturaren aldarrikapena



Aurreko erronkarekin jarraituz, jostun lan hauen artean eskala eta tamaina txikiko eraikinak nabarmendu eta aldarrikatu behar ditugu, askotan herri eta hirietan eraikin txiki hauek haundiak baino garrantzitsuagoak izaten baitira. Gainera modu honetan, partehartze txikiak defendatuz hezkuntza arkitektonikoa ere zabalduko baitugu, hau da, arkitekturarekiko errespetoa, eta hau lortu ezkero gizakia eta gizartearekiko errespetoaren eremuak ere bide batez handituko ditugu. Eta kontutan hartu behar dugu ere partehartze hauek askotan detaileak besterik ez direla izaten, etxebizitza eraikuntza multzo baten fatxadak koloreztatuz —Donostiako Herrera auzoan gertatu den bezala—, edo eraikin baten barne antolamendua birmoldatuz, Getariako Balentziaga Museoan egin den bezala (AV62 Estudioa). Guzti honekin lotuta, jarrera aldaketa bat antzematen da goi eta behe mailako arkitekturaren artean, hots, lehen arkitektura goi mailako eraikuntzak soilik izan zitezketen, eta orain, alderantziz, edozein eraikuntza ongi egina badago arkitektura ere izan liteke, betetzen duen funtzioa edo tamainarekin harremana izan gabe.




7.	Eraikuntza zaharrentzat erabilera berriak



Azken hamarkadetan iraganeko eraikuntza zaharren balio orokorra onartu bada ere eta asko izan dira aurrera eraman diren zahaberritze prozesuak, egun oraindik ere askotan zalantzazko jarrerak sortzen dira zenbait eraikinen birgaitze edo berreskuratze prozesuaz hitz egiten denean. Arazo hau batez ere sortzen da eraikina iraganeko garai historiko batean kokatuta ez badago, eta gainera, tipologia erligiosoa edo zibila garrantzitsu bat bete ez badu; ondorioz, adibide gisa, gure artean XX. mende hasieran eraikitako lantegi gehieneak ez dira salbatu. Horrela, ondare artistikoa eta gizarte oroimen garrantzitsuak galtzeaz gain, eraikin hauei ez diegu eskaini erabilera berriak jasotzeko aukerarik, askotan irtenbide hau merkeagoa eta azkarragoa denean. Erabaki honekin ondare orokorra kaltetzen dugu, artistikoa eta historikoaz gain, gizartearena. Ildo honetatik abiatu diren eraikinen artean Bilboko Alhondiga nabarmenduko dugu (Philippe Starck) edo hiri berean Erriberako Merkatua (Emilio Puertas).

    Labrit Zubia, Iruña (Carlos Pereda, Oscar Perez eta Ignacio Olite). 

      Argazkia: Jose Javier Fernandez Altuna







8.	Eraikuntzen txertaketa testuinguru zabalean



Garai berri hauetan eraikuntzak testuinguru zabal batean txertatzen jakin behar dute, eta testuinguru honek ertz asko dituen forma bat da: iragana, paisaia, hirigintza, errealitatea, beharrak, gizakia, gizartea, e.a. Orain arte bereziki iragana eta paisaiarekiko errespetoa eta jarrera adeiatsuago bat eskatu bada ere, orain arkitekturari errealitatearekiko —nabarmenki errealitate ekonomiko berria— errespetoa eskatu behar diogu, ahal den neurrian eraikinak funtzionalak eta merkeak izan behar baitira, eta helburu hauek arkitekturaren bitartez eta ez bakarrik eraikuntza eginez lortu daitezke. Testuinguru anitz eta zabal honetan osotasunean eraikuntzak txertatzen erreza ez bada ere, zenbait eraikuntza hasi dira testuinguru honen zenbait alderdiak jorratzen eta bereziki azken urtetan paisaiarekiko sentsibilitate berri bat garatu dela argi dago Donostian San Telmo Museoaren eraikin berriak (Fuensanta Nieto eta Enrique Sobejano) edo hiri berean Aieteko kultur etxeak (Isuuru Estudioa) erakutsi duten bezala.




9.	Arkitektura talde lanen errealitatetik abiatuz



Gero eta gehiago arkitektura lanbidea talde lana gisa ulertuko da, eta ez bakarrik arkitektoak taldeetan elkartuko direlako beraien lanak aurrera eramateko asmotan, baizik eta beste lanbide eta jakintza arloko profesionalen partehartzea gero eta beharrezkoagoa izango delako; orain arte partehartze  hau egituren kalkuloak egiten dituzten ingenieroei mugatuta bazegoen ere, orain eta bereziki etorkizun batean lanbide desberdinetako pertsonen elkarlana ezinbestekoa izango da. Eta gainera partehartze hau zabaltzen joan da, gizartearen partehartzea gero eta beharrezkoagoa eta zuzenagoa izango baita, azken finean eraikinen erabiltzaileen iritzia oso garrantzitsua baita proiektua diseinatu eta aurrera eramateko orduan, Bilbon Mariaren Bihotzeko plazan (5+1 Estudioa) gertatu zen bezala.




10.	Eta arkitektura lanbidean ere erronka berriak



Hurrengo urtetan arkitektura lanbidean aldaketa handiak gertatuko dira, ziurrenik ikasketak aldatuko dira edukiak arinagoak izanik, ondorioz aurreko jakintza multzo zabalak mugatuko dira eta sortuko diren hutsune berriak aipatutako talde lanak edota beste lanbidetako profesionalak bete beharko dituzte. Bestetik ziurrenik ere tamaina ertaineko estudioak desagertzen joango dira eta egoera berriak profesioa bi muturretara eramango du, estudio haundi eta txikietara. Baina estudioak handiak edo txikiak izanik hurrengo urteetan lehiakortasuna handia izango da eta gure artean kanpoko estudioen presentzia gero eta ohikoagoa izango denez gure estudioak ere lana bila kanpora atera beharko dute. Egoera honetan belaunaldi gazteak lanbidean txertatzea ez dute erraza izango baina egoera berri hauetan egokitzeko aukera gehiago ere izango dituztenez belaunaldi aldaketa baten aurrean kokatuko gara. Gazte hauen artean gero eta gehiago emakumeen parte hartzea esanguratsuagoa izatea espero dugu, kostata gertatzen ari bada ere eta oraindik proiektu garrantzitsuak gizonezkoen eskuetan badaude ere, dinamika hau hurrengo urtetan aldatu egin beharko luke.



	Hamar erronka hauek hobekiago ulertu eta aztertu nahi dituenak azalpen gehiago eta adibideen bitartez —aurkezpen honetan aurreratutakoak eta aipatu ez diren beste batzuen bidez—, hurrengo hilabetetan beste hamar artikuluetan aukera izango du. Animatu zaitezte ibilbidea egiten.




  Lotutako artikuluak: 


  
      Erabilera anitzeko eraikuntzen aldeko apustua. Arkitektura garaikidearen erronka berriak Euskal Herrian (I)

      Eraikuntza sistemen eta materialen inguruko hausnarketa. Arkitektura garaikidearen erronka berriak Euskal Herrian  (II) 

    Arrazionalismo abstraktua eta minimalismoaren garaipena. Arkitektura garaikidearen erronka berriak Euskal Herrian   (III)

    Adierazkortasuna eta komunikazio dimentsioa salbuespen. Arkitektura garaikidearen erronka berriak Euskal Herrian   (IV)

    Arkitektura jostun lana gisa ulertuta. Arkitektura garaikidearen erronka berriak Euskal Herrian   (V)





Irakurleen iritziak:





Please enable JavaScript to view the <a href="http://disqus.com/?ref_noscript">comments powered by Disqus.</a>


comments powered by Disqus









		
Harpidetza / Suscripción



		
Quiénes somos



		
Política de privacidad



		
Avisos legales



		
Eusko Ikaskuntza



		ISSN 1139-3629


		
info@euskonews.com












Laguntzaileak

[image: Gipuzkoako Foru Aldundia][image: Eusko Jaurlaritza]


[image: Eusko Ikaskuntza][image: Asmoz][image: Euskomedia]








gaia66102_01.jpg





euskonews2009.gif
()0l





gaia66102_02.jpg





gaia66102.jpg





gaia66502eu.html



[image: Portada]








		
Euskonews



		
Euskonews Gaztea



		
Euskonews Multimedia
















665 zenbakia



2013 / 05 / 08-22





AURREKO ZENBAKIAK



HURRENGOA










HARPIDETZA



RSS








		
Portada



		
Elkarrizketa



		
Gaiak



		
Kosmopolita



		
Atzoko Irudiak



		
Art Aretoa



		
Artisautza



		
Euskobooks



		
Irratia



		
Efemerideak



		
Lagundu!












[image: ]Adierazkortasuna eta komunikazio dimentsioa salbuespen. Arkitektura garaikidearen erronka berriak Euskal Herrian (IV)



José Javier FERNÁNDEZ ALTUNA













		
[image: del.icio.us]



		
[image: zabaldu]



		
[image: aupatu]



		
[image: meneame]



		
[image: digg]



		
[image: Inprimatu]









[image: Lagundu]


Orain dela lau aste Euskal Herriko arkitektura garaikidean azken hamarkada honetan eraiki diren lanen artean nabarmenki arrazionalismo abstraktua eta minimalismoaren garaipena aipatu bagenuen ere, onartu beharra dugu gure artean nahiz eta krisiak gogor jo du eta bereziki arkitekturaren esparruan nabaritu da, oraindik ere zorionez eraikuntza esanguratsuak, adierazkorrak, formalista joerarekin eta komunikazio dimentsioarekin eraikitzen direla, eta ez bakarrik azken urte hauetan eraiki eta amaitu diren zenbait proiektu krisi garai aurrekoak zirelako, baizik eta egungo errealitateak ere zenbait tipologietan eta eskarietan honelako eraikin motak behar dituelako. Azken finean, honelako eraikinak askotan aurrekontu garestiekin lotzen badira ere ez du beti horrela izan beharrik, eta gainera, eraikin asko arkitektura bezala izendatu ditzazkegunak, ez dituzte soilik funtzio zehatzak bete behar.



Ondorioz, eraikin hauek ez dira bakarrik saiatzen ikusgarriak izaten, hau da, ahal duten neurrian espresiboak eta liluragarriak, baizik eta gainera harridura sortu nahi izaten dute sentimenduak mugitu araziz, eta horretarako funtzioa baztertu gabe bereziki edukiak lantzen dituzte eta eduki hauek formen bidez azalarazten saiatzen dira, batzutan arkitektura figuratiboa eta sinbolikoa jorratuz, irudiz eta irudimenez hornitutakoa, eta bestetan, bestalde, zuzenean adierazkorra eta ikonikoa izanik.



Hau horrela izanda, Euskal Herriko arkitektura garaikidearen erronka berriei eskainitako gure azterketa honetan, oraingoan hilabete honetako laugarren hausnarketa hau hiru bidetik luzatzen eta jorratzen saiatuko gara: estilo honen jatorriaren inguruko teoriak lehenengoz, ondoren eraikin formalistak, figuratiboak eta sinbolikoak aztertuko ditugu, eta azkenik, eraikin adierazkorrak, esanguratsuak eta ikonikoak. Eta oraingoan ere, aurreko artikuloetan egin dugun bezala, atal bakoitzean azalpenak emateaz gain eraikinen adibideak ere aipatuko ditugu, zehazki hamar adibide.




Estilo honen jatorria



	Eraikin mota hauen artean aitzindari nagusia Frank Geryren Bilboko Guggenheim Museoa izan bazen ere, eta gure iragan hurbilean zalantzarik gabe eraikin hau izan da beste guztientzat erreferentzi eta ispilu, eredu garbia eta nagusia, adierazkortasuna eta komunikazioarekiko joera gure artean historian zehar oso ohikoa izan ez bada ere —aurreko artikuloan aipatzen genuen bezala— egia da ere XIX. mendean industria iraultzaren garapena eta oparotasun ekonomikoarekin batera, egoera hau aldatzen hasi zela, bereziki garai horretan gehien garatu ziren Euskal Herriko hiri nagusietan. Baina aldaketa hau ez zen maila berean eman hiri guztietan, eta horrela Bilbo eta Donostia hiri nagusiak izan baziren ere —Gasteiz eta Iruñaren garapenak XX. mendearen bigarren erdialdean gertatuko baitira— bi hiri hauen artean aldeak handiak izango dira.

    Basque Culinay Center fakultatea, Donostia (Vaumm Estudioa).





	Horrela, Donostian eraikitako arkitektura bai XIX. mendearen amaieran bai XX. mendearen lehen hiru hamarkadetan orokorrean nahiko soila, sinplea eta xumea izan zen neurrian estiloarekiko gehienbat eklektizismoa jorratuz baina honen irakurketa irmoa proposatuz, Bilbon berriz Donostian ere jorratu eta garatutako antzeko tipologietan —Diputazio Jauregia, Udaletxea, Antzokiak, pasealekuak, adibidez— eraikinetan adierazkortasunarekiko joera handiagoa eta nabarmenagoa izan zen, eklektizismoaren alderdi esanguratsuagoa, oparoagoa garatuz. Ondoren, behin Frankismoa inposatu zenean lurraldeen arteko aldea berriro desagertu bazen ere, gero demokraziaren berreskurapenarekin batera Euskal Herriko bi hiri nagusien arteko aldea berriro agertu da, eta aldea oraingoan txikiagoa, arinagoa bada ere egun oraindik Bizkaian orokorrean eta Bilbon zehazki arkitektura adierazkorragoa eta esanguratsuagoa egiteko joera mantentzen da Gipuzkoa eta Donostiako adibidekin konparatzen badugu, eta oraingoan ere bereziki zenbait tipologiak aztertuz —Kongresu Jauregiak, zubiak, suhiltzaile eraikinak, merkatal guneak, adibidez— aldea nabarmen agertzen da berriro ere.



	Hala ere, azken hiru urte hauetan Euskal Herriko lurralde desberdinen zehar estilo honetan eraikitzen amaitu diren arkitektura adibide berriak nahiko sakabanatutak aurkitu ditzazkegu, eta garrantzia eta kopuruaren aldetik ahuldu eta txikitu badira ere krisi ekonomikoaren ondorioz eta garai estetiko eta etiko berriak garatu direlako, beraien azterketa oso interesgarria jarraitzen du izaten bai gure arkitektura garaikidearen osasuna aztertzeko bai ezaugarri orokorrak ere aurkitzeko. Ondorioz, eraikin hauek hobekiago ulertzeko asmotan aurreko artikuloan ere egin genuen bezala arkitektura formalista eta adierazkorrari eskainitako estilo honen barnean taldekatze desberdinak egingo ditugu landutako edukin eta formen jatorrien eta helburuen arabera.




Eraikin formalistak, figuratiboak, sinbolikoak



	Estilo honetan eraikitako arkitektura aztertzen badugu, nahiz eta eraikin guztiak komunikatzeko nahia argia erakusten badute ere, hori lortzeko orduan jorratzen duten bidea, hots, aukeratzen duten ibilbidean, bi norabide desberdin antzematen dira. Alde batetik, talde batean, eraikin formalistak kokatuko genituzke, hau da, figuratiboak ere izendatu ditzazkegunak gehienetan irudi formal bat izan dutelako edo abiapuntu gisa edota behintzat helmugan, hots, behin eraikina altxatuta dagoenean. Gehienetan irudi formal hauek eraikuntzak betetzen dituzten funtzioekin lotura hestua izaten dute eta ondorioz forma, funtzioa eta irudiaren arteko harremana sinbolikoa izaten da, eta horrela ez denean gertatzen, behintzat inguruan daukaten beste elementu batekin identifikatzen dira ere harremana sinboliko bera lortzeko asmotan. 



Adibide gisa, estilo honen lehen taldea irudikatzeko asmotan, bost eraikin aukeratu ditugu: Miarritzen aurkitzen den Ozeanoa eta Surfaren Hiria (Steven Holl), Mondragon Unibertsitateak Donostian eraiki duen Basque Culinary Center fakultate unibertsitarioa (Vaumm Estudioa), E8 izeneko eraikina bulegoei zuzenduta (Juan Coll-Barreu eta Daniel Gutierrez Zarza) Gasteizeko parke teknologikoan kokatuta, Baionako Unibertsitateko liburutegia (Jean de Giacinto) eta Bilbao Arena kirol instalakuntza Bilbon (ACXT Estudioa, Javier Pérez Uribarri eta Nicolás Espinosa).



Miarritzen aurkitzen den Ozeanoa eta Surfaren Hiria (Steven Holl, Solange Fabi?o arkitektoa eta artistaren laguntzarekin) printzipioz museo lanak betetzeko altxatutako eraikina bada ere ez da paisaian gehiegi nabarmentzen den eraikuntza bere funtzio nagusiak lur azpian ezkutatu baitira. Erabaki honek eraikinaren sabaia plaza eta espazio publikoan bihurtzea ahalbideratu du, eta ondorioz sabaiari forma emateko orduan aukeratu den irudi kurbatua itsasoa irudikatzen du, zehazki bere olatuak baina baita ere ondoko hondartzan —Ilbarritzeko hondartzan— kokatuta dauden bi harri, uharte antzera eraikinaren sabaian aurkitu baititzazkegu, bata jatetxearen funtzioak betetzen eta bestea gune didaktikoarenak, Leibar&Seigneurin Iparraldeko estudioaren lana izanik. Ondorioz, inguruko paisaian jaio eta eraikinaren sabaian garatzen den topaleku hau gauza askotarako balio duen plaza da, eraikinaren traza zoragarriak begiratzeko, inguruko paisaiaz eta bereziki itsasoaz gozatzeko, eta bide batez, skatearekin maldaz malda ibiltzeko eta disfrutatzeko.

Mondragon Unibertsitateak Donostian eraiki duen Basque Culinary Center fakultate unibertsitarioak ere (Vaumm Estudioa) bere forman erreferentzi zuzena egiten dio bere funtzioari, edo behintzat bere funtzioarekin lotura hestua duen irudi ohiko eta umoretsu batekin, hots, platerak, eraikinaren irudi nagusiak irudi hori gogoratzen baitu, platera multzo bat bata bestearen gainean pilatutak, metatutak. Baina eraikina umoretik abiatzen bada ere askoz konplexuagoa da, testuinguru zaila bateri aurre egiten baitio —orubea maldan dago eta sarrera goitik egiten da, eta gainera etxebizitzaz eta naturaz inguraturik dago— forma esanguratsu bat eskainiz, oso sinbolikoa baina baita era berean ederra ere. 



E8 izeneko eraikina bulegoei zuzenduta (Juan Coll-Barreu eta Daniel Gutierrez Zarza) eta Gasteizeko parke teknologikoan kokatuta ez da aurreko beste bi adibideen antzera sortu. Kasu honetan, ez dago irudi bat —aurrekoetan itsasoa eta platerak— eraikinaren abiapuntua izan denik, baizik eta oraingoan eta aukeratu ditugun beste bi adibidetan ere gertatzen den bezala, eraikina formalki hasieran itxura nahiko abstraktua badu ere, amaieran, bukaeran bai egiten diola elementu figuratibo bati erreferentzia, loturak sortuz inguruan duen elementu batekin, eta aukeratu ditugun hiru kasutan elementu hau naturarekin du harremana. E8 eraikinean zehazki, barrutik bulego eraikin bat bada ere kanpotik mendi itxura duen kristalezko ontziki bat da alde batetik barruko bulegoei argia eta baldintza funtzional hoberenak eskaintzeko asmotan, baina bestetik ere inguruko paisaia islatzeko helburuarekin, berarekin bat egiteko intentzioarekin. Arkitektura maila lortzen ez duten hainbat eraikinez inguratuta —tamalez ohikoa izaten den bezala parke teknologiko askotan—, E8 eraikina berezia da, eta guztiz adierazkorra ez bada ere argi dago bere burua nabarmendu nahi izan duela ohikoa ez den lotura eginez bulegoa, teknologia eta mendiaren artean.



Baionako Unibertsitateko liburutegia (Jean de Giacinto arkitektoa, Duncan Lewis paisaia egilearen laguntzarekin) ere testuinguru zaila batekin harremanetan ipini duten eraikina da, Baionako gazteluaren ondoan kokatzen baita eta gainera harresiaren parean, eta ondorioz, azken emaitza eraikin laukizuzen arrunta bat izateko aukera ohikoena bazen ere, zorionez ez da horrela izan. Zorionez solairu bakarreko eraikuntza bat da baina bi fatxada desberdinekin: fatxada nagusia zuhaitzen sustraien modukoa den hormigoizko sareta bereziki batek osatu du, eguzki izpiak barneko espazioan sartzen uzteko balio duena bertan liburutegiko irakurleentzako gunea kokatzen baita, atzeko fatxada berriz lurrez eta belarrez estalia dagoen neurrian bertan, azpian liburutegiaren biltegia kokatzen baita eta horregatik argi naturalarik ez du behar. Zuhaitzen sustraiak gogorazten duen hormigoizko sareta honek era berean gotorlekuari ere erreferentzia egiten dio baina aurreko gotorlekuak ertsiak izan behar ziren neurrian hau irekia dago eta ez bakarrik kanpoko argia barnean sartzen uzteko asmotan baizik eta jakintza bera ere, ondorioz oraingoan ere irudi figuratibo batek dimentsio sinbolikoa hartzen du.



Azkenik, Bilbon kokatzen den Bilbao Arena kirol instalakuntzan (ACXT Estudioa, Javier Pérez Uribarri eta Nicolás Espinosa) oraingoan ere eraikinak islatzen digun irudi formala bere funtzioarekin harremana zuzena ez badu ere —bertan biltzen diren funtzioen artean Bilboko saskibaloi kantxa berria nabarmendu behar da, hau da zehazki multzoko instalakuntza nagusiena eta formalki ere espazio hau bestetatik bereizten da eraikuntza soil batean, kurbaduna eta zutabe multzo baten gainean eutsita— alde batetik kolore berdea eta bestetik zutabeen erabilpenaren ondorioz eraikin multzoak basoaren itxura hartzen baitu osotasunean, urrutitik ikusita irudi indartsu bat sortuz, ez oso ikonikoa barruan gertatzen dena ez duelako azaltzen, baina inguruan txertatzea lortzen du —inguru zaila, non eraikuntza asko eta oso desberdinak daude eta naturari ere eskainitako espazio zabalak— bertan kokatuz eta bere burua nabarmenduz alde batetik oihu gehiegirik egin gabe baina bestetik ere argi utziz bertan gertatzen dena azalarazten berezia dela, eraikuntza bezain ikusgarria.




Eraikin adierazkorrak, esanguratsuak, ikonikoak



	Aipatzen ari garen estilo honen bigarren norabidea itxuran lehenengoa bezain formalista eta sinbolikoa bada ere, eta ondorioz adierazkorra eta esanguratsua izateko asmoarekin ere sortua, talde honetan kokatzen ditugun eraikinak sinbolikoak baino ikonikoak dira, hau da, beraien asmoa ez da soilik eraikinaren formetan figurazioaren bitartez edukia, funtzioa edo testuinguruarekin harremana duen elementuren bat nabarmentzea aurreko eraikinetan ikusten genuen bezala —itsasoaren olatuak, platerak metatutak, kristalezko mendia, sustraiezko gotorlekua, baso mekanikoak— baizik eta zuzenean ikonoan bihurtu, iragarki izan, forma zuzen eta zehatzen bitartez, eta gehienetan abstraktoak, adierazkorrak eta esanguratsuak izan. 

    Bilbao Arena kirol instalakuntza Bilbon (ACXT Estudioa, Javier Pérez Uribarri eta Nicolás Espinosa).

    Argazkia: Wikipedia





Aurrekoan bezala talde honetan ere bost adibide aukeratu ditugu baina era berean bi multzotan berrantolatu ditzazkegunak, alde batetik erreferentziazko arkitektura izateko asmotan jaio diren eraikinak aurkitu ditzazkegulako, eta bestetik asmo xumegoa izanik eta ondorioz eta printzipioz iragarkian bihurtzeko intentziorik izan gabe hala ere irudi indartsu bat ere sortu duten beste saiakerak. Aukeratu ditugun bost adibideak honako hauek dira: Krea eraikina, hots, Gasteiz hirian Betoñako Karmeldar oinutsen Komentuaren zaharberritze eta handipena (Roberto Ercilla eta Miguel Angel Campo), IDOMen egoitza berria Bilbon Biltegi Frankoren egoitza zaharberrituz (ACXT Estudioa, Javier Pérez Uribarri), Hernaniko Galarreta auzoan Orona IDeO-Innovation City (Xabier Barrutieta, Eneko Goikoetxea, Javier de la Fuente y Santiago Perez) izeneko gunea, Barakaldoko Salestarrak ikastetxearen kirolgune eta jolaslekuaren estali berria (Garmendia Arkitekto Taldea) eta Barakaldon ere Pormetxeta izeneko plaza (Javier Fresneda, Javier San Juan eta Javier Peña).



	Krea eraikina, hau da, Gasteiz hirian Betoñako Karmeldar oinutsen Komentuaren zaharberritze eta handipena (Roberto Ercilla eta Miguel Angel Campo) bertan arte zentro bat kokatzeko asmotan, benetan deigarria gertatzen den lana da ez bakarrik zaharberritze prozesua goi mailakoa izan delako —gure artikulo sortaren zazpigarren alean aztertuko dugun bezala, zaharberritze prozesuei eskainiko dioguna— baizik eta bereziki eraikuntza zaharraren gainetik airean ikusten den zubi berria eta ikusgarriarengatik. Berez, zubi hori iragarki bat da, proiektuaren irudi ikonikoa izateko sortua baitago. Horrela, handipen berri hau oharkabean pasatzeko asmotan ez da komentuaren zaharberritzearekin formalki kamuflatu baizik eta nahita nabarmendu egin da —materialen erabilpenean ere bereiztasuna nabaria da, polikarbonatua eta beira nagusi baitira— zaharra eta berria elkartuz baina ez nahastuz. Funtzionalki ere bereizketa mantentzen da, handipen berrian aldizkako bisitariek erabiliko dituzten edukiak ipini dituztelako, eta berriz zaharberritutako eraikinean beste jarduera guztiak.



	IDOMen egoitza berria Bilboko Biltegi Frankoren egoitza zaharberritu ondoren sortua (ACXT Estudioa, Javier Pérez Uribarri) ingeniaritza enpresa handi honen egoitza nagusian bihurtu da, eta lanak ere ACXT bulegoak burutu ditu bera baita IDOMen arkitektura bulegoa. Asmoa erronka handia zen hirurogeitamargarren hamarkadan altxatutako eraikin industriala bulego eraikin modernoan bilakatzea baitzen. Horretarako eraikin zaharraren hormigoizko estruktura besterik ez zuten zutik utzi eta beste guztia eraitsi ondoren beirazko fatxada altxatu zuten eguzkitik babesteko aluminiozko xaflak gainjarriz elementu adierazgarri eta ikoniko gisa baina ez soilik kanpoko itxurarekiko baizik eta baita asmo eta edukiekiko ere, xafla hau eraikuntzaren estalkian langileen atsedenerako estalki berde bat bihurtzen baita non gainera bertan enpresaren liburutegia kokatzen da. Ondorioz eraikina ez da bakarrik sortua izan funtzio zehatz bat betetzeko baizik eta baita ere enpresaren irudian bihurtzeko, oraingoan ere enpresaren zuzeneko iragarki ikonikoan.



	Hernaniko Galarreta auzoan kokatzen den Orona IDeO-Innovation City (Xabier Barrutieta, Eneko Goikoetxea, Javier de la Fuente y Santiago Perez) izeneko gunea hiru eraikinez osatutako multzoa da—Orona, Ikerlan IK4 eta Mondragon Unibertsitatearen arteko elkarlanaren emaitza da proiektua—, eta oraindik amaitu gabe badago ere lanak oso aurreratuak daude eta aurten lehen eraikina amaitzeko asmoa dute. Multzoko eraikin adierazkorrena eta esanguratsuena Orona igogailu enpresaren logoaren irudiaren arabera egina dago, eta eraikina amaitzen denean zalantzarik gabe ikusgarria izango dela, eraikina zuzena eta orekatua izan beharrean maldan egina baitago, arrapalan. Zalantzarik gabe Oronaren asmoa kasu honetan ere eraikin ikoniko eta iragarki funtzioarekin egitea izan da.



Amaitzeko aipatu bi lan ez bereziki esanguratsuak asmo xumegoak baitituzte eta ondorioz eta printzipioz ez dute iragarkian bihurtzeko intentziorik izan baina hala ere irudi indartsu bat sortu dutela ez dago zalantzarik. Biak Barakaldon kokatzen dira, bata Pormetxeta izeneko plaza da (Javier Fresneda, Javier San Juan eta Javier Peña) eta bestea Salestarrak ikastetxeko kirolgunea eta jolaslekuaren estali berria (Garmendia Arkitekto Taldea). Lehenengo kasuan, plaza funtzio garrantzitsuak betetzeko sortua izan bada ere —besteak beste, goiko hiriguneko Pormetxeta kalea eta beheko itsasadarreko Bizkaiko Labe Garaiak hiribidea arrapala baten bidez lotzen baititu— esanguratsuena formalki arrapalaren amaieran kokatzen da, bertan altzairuzko zuhaitzak kokatzen baitira, guztiak baso artifiziak bat sortuz erabiltzaileen esanetara bai babesteko bai amesteko. Bigarren eraikina euritik babesteko espazio publikoen eskasia aintzat hartuz bestelako lana da, kasu honetan Salestarrak ikastetxeko jolastokia estaltzeko arkitektoek sortu duten azal metalikoa bai duelako balio ikonikoa bere diseinuan bai txertatu den kolore urdinagatik baina bereziki xaflak jaso duten tolesdurengatik, hauek sortzen duten mugimendu bitxia harrigarria eta txundigarria gertatzen baita. Baina gainera, aurreko beste bederatzi adibidetan gertatzen den bezala, estali berri hau ere ez da soilik xelebrekerian gelditzen, eginkizun funtzionalei ere ederki erantzun baitio, argi utziz egun bizitzan ari garen garai hauetan arkitektura bikaina ere adierazkorra eta esanguratsua izan litekela.




  Lotutako artikuluak: 


  Arkitektura garaikidearen erronka berriak Euskal Herrian:  Sarrera eta aurkezpena 

      Erabilera anitzeko eraikuntzen aldeko apustua. Arkitektura garaikidearen erronka berriak Euskal Herrian (I)

      Eraikuntza sistemen eta materialen inguruko hausnarketa. Arkitektura garaikidearen erronka berriak Euskal Herrian  (II) 

    Arrazionalismo abstraktua eta minimalismoaren garaipena. Arkitektura garaikidearen erronka berriak Euskal Herrian   (III)

    Arkitektura jostun lana gisa ulertuta. Arkitektura garaikidearen erronka berriak Euskal Herrian   (V)





  
 


  
  Sarrerako argazkia: Ozeano eta Surfaren Hiria, Miarritz (Steven Holl).

Krisiaren ondorioz azken urte hauetan eraikin gutxiago altxatu badira ere, gure lurraldeko hiri eta herrietan oraindik lan asko egiteko dago. Hiri, herri, auzo, eraikin eta pertsonen arteko harremanak eta loturak hobetu behar dira eta horretarako hirigintza plangintza orokorrez gain partehartze zuzenagoak eta zehatzagoak behar dira, plazak, parkeak, zubiak, igogailuak edota beste eraikin txikien bitartez jostun lanak eginez egunerokotasunak inposatzen duen errealitateari aurre egiteko asmotan. Lan hauek azken urtetan gure herri eta hiri askotan egin badira ere, orain izan liteke garaia gehiagotan egiteko gehienetan partehartze merkeak eta azkarrak izaten baitira baina ongi egin ezkero gizakian eta gizartean onura handiak ere sortzen dituztenak. Gainera gure herri eta hirien historia gehienbat zatika eraiki izan den neurrian eta ondorioz zati hauetako bakoitzak dagokion garaiko ezaugarri propioak gorde izan baditu ere gure egungo arkitektura garaikideak zati hauek elkartu ditzazke aipatutako eraikin hauen bitartez.



Hau horrela izanda, Euskal Herriko arkitektura garaikidearen erronka berriei eskainitako gure azterketa honetan, oraingoan hilabete honetako bosgarren hausnarketa hau ere hiru bidetik jorratzen eta sakontzen saiatuko gara hiru jostun lan mota desberdinak bereiztuz arkitektura esparrua gizaki baten gorputza izango balitz bezala: giza-arkitekturaren bihotzak eta birikak, giza-arkitekturaren organoak eta giza arkitekturaren zainak.




Giza-arkitekturaren bihotzak eta birikak: plazak eta parkeak



	Askotan herri eta hirien bilbeak gizaki baten gorputzarekin konparatu izan ohi dira, eta ondorioz, bertan kokatzen diren plazak gorputzan bihotzak eta parkeak birikak izaten duten funtzioa ere beteko lukete, hots, espazioa eta bizitza antolatu eta zabaldu ahal duten modu egokienean. Horregatik gure herri eta hirietan plazak eta parkeak oso garrantzitsuak dira, eraikin esanguratsuenak elkartu, jendea bildu eta hirigintza antolatzeaz gain, bertatik ere bilbeak arnasa hartu egiten baitute. Ondorioz plaza eta parke hauen diseinua lan konplexua izaten da, asmatzeko zaila kontutan hartu beharreko arazo eta gaia asko egoten baitira, bereziki bete beharreko funtzio anitz elkartzen direlako. Eta plaza eta parke hauen diseinuan garai eta moda desberdinak egon badira ere, egun zorionez gehien jorratzen den estiloa xumea, sinplea eta soila da, hau da, gizaki erabiltzaileak protagonismoa guztia du, kasu batzuetan bere iritzia behingoz kontutan hartu eta guzti egiten da, eta erabiltzen diren elementu arkitektonikoak leuntasunez erabiliz ez dira agerian nabaritzen eta nabarmentzen.

    Labrit Zubia, Iruña (Carlos Pereda, Oscar Perez eta Ignacio Olite).






	Azken urtetan Euskal Herrian altxatu diren hainbat plaza eta parke bikainen eredu gisa gure artikulorako honako lau hauek aukeratu ditugu: Mariaren Bihotza plaza Bilbon (Eneko Aiala, Amaia Albeniz, Josune Artetxe, Gentzane Goikuria, Ohiane Ruiz eta Ana Isabel Alonso), Pormetxeta plaza Barakaldon (Javier Fresnada, Javier San Juan eta Javier Peña), Ave Maria parkea Hernanin (Jose Luis Loinaz, Agustin Errea eta Luciano Pagaegi) eta azkenik, Nautiko Miradorea Donostian (Girder Ingenierariak).



	Bilboko Mariaren Bihotza plaza (Eneko Aiala, Amaia Albeniz, Josune Artetxe, Gentzane Goikuria, Ohiane Ruiz eta Ana Isabel Alonso) San Frantzisko auzoan kokatzen da eta aurretik zegoena eraberritu dute, espazio publiko berri bat sortuz. Berez, inbertsioa txikia izanik —Kultur Etxeko sarrera berria eta kurbatua egin da, aurreko eskailerak kendu egin dira plaza guztia maila berean utziz eta autoak plazatik kendu dira— plazaren itxura eta erabilera goitik behera aldatu dute arkitekto talde honek, espazio erabilerrazagoa sortuz. Horretarako hiritarren nahiak eta kezkak kontutan hartu dituzte eta ondorioz lan formalista eta inposatzailea sortu beharrean auzoaren beharrei aurre egiten die plaza berria eratu dute, aintzat hartu dituzten auzokideen iritziak argi uzten baitzuten bertakoak zer eskatzen zuten: segurtasuna, irisgarritasuna eta garbitasuna, hau da, plazak lehen zuen irudi negatiboarekin amaitzea, eta azken hau arkitektoek zalantzarik gabe lortu dutela, edozein unetan plazara joanez hori segituan nabaritzen baita.



	Barakaldoko Pormetxeta plazan (Javier Fresnada, Javier San Juan eta Javier Peña) lortu beharrekoa bestelakoa zen. Nerbioi ibaiaren itsasadarrean Galindo ibai-ahoaren eta Arrontegi zubiaren arteko eremua berrantolatu beharra zegoen bertako espazioaz herritarrak gozatzeko; baina hori gertatzeko historikoki gune horretan hiru oztopo nagusi egon izan dira: Bizkaiko Labe Garaiak, trenbidea eta topografia bera, maldatsua. Ondorioz, Pormetxeta plaza hiru oztopo hauek gainditu behar izan ditu eragiketa sinple baina eraginkorra baten bidez: goiko hiriguneko Pormetxeta kalea eta beheko itsasadarreko Bizkaiko Labe Garaiak lotu arrapaladan diseinatutako hiribide baten bitartez trenbidea iragan ondoren. Horretarako, gainera, Bizkaiko Labe Garaiak enpresaren bulegoak biltzen zituzten bi eraikinak zutik utzi dira —1911an eta 1946an Manuel Maria Smith Ibarra arkitekto bilbotarrak eraiki zituena— arrapalek inguratuz eta bide batez lokal komertzial berrien estalkiak osatuz. Arrapalen amaieran aurreko artikuloetan aipatutako baso artifiziala kokatzen da altzairuzko zuhaitzez osatuta herritarren gozamenerako.



	Aurreko bi kasutan plazak bihotzaren funtzioa bete badute ere kokatzen diren ingurunean, Ave Maria parkearen kasuan Hernanin (Jose Luis Loinaz, Agustin Errea eta Luciano Pagaegi) asmoa desberdina izan da honek ere bilbean loturak sortu behar bazituen ere auzo eta bide desberdinen artean, garrantzitsuagoa izan da birika funtzioa betetzea atsedenerako eta jolasarako gune egokiak sortuz. Ondorioz, oraingoan ere arkitekturaren presentzia xumea izanik emaitza handia da bereziki herritarrei zuzendutako espazioa baita, beraiengan pentsatuta eta beraien erabilpenerako prest. 



Gauza bera gertatzen da Donostian Nautiko Miradorea (Girder Ingenierariak) izeneko espazio txikian baina oraingoan ere esanguratsuan; printzipioz kaia eta Nautiko Elkargoko eraikinaren —Jose Manuel Aizpurua eta Joaquin Labayaren lan zoragarria— artean eraikia hiritarrei behatoki berri bat eskaintzeko asmotan, lekuak funtzio gehiago bereganatu ditu egunerokotasunean, behatokiz gain atseden lekua bihurtu baita hiria eta itsasoaren arteko muga labainkorra bihurtuz, bertara ez baitzara hurbiltzen soilik begiratzeko baita sentitzeko, eta sentimendu hori neurri handi batean tokiaz gain eraikina berak lortzen du, bere diseinuarekin, bere materialekin, eta oraingoan ere eskuhartze xume baina bikaina baten bitartez.




Giza-arkitekturaren organoak: eraikinak

    Hondarribiko Igogailua, Hondarribia (Ricardo Ruiz).





Plazek bihotzaren funtzioa eta parkeak birikarenak beteko balukete gorputz forma izango zuen ametsetako arkitektura batean, eraikinak organoak izango lirateke, gorputzaren atal desberdinak garrantziaren arabera antolatutak multzotan edota taldetan. Baina eraikin hauen betebeharra arkitektonikoa ez da amaitzen funtzio bat edo batzuk betetzen dituztenean eta gainera guzti hau itxura egoki eta eder batekin lortzen dutenean, baizik eta eraikinak benetako arkitektura izateko ondoan duten inguruarekin harremanetan jartzen direnean eta zehazki bilbean zati desberdinen arteko loturak sortzen saiatu behar dituztenean. Euskal Herriko arkitektura garaikidearen erronka berriei eskainitako artikulo honen izenburuan aipatzen dugun bezala, arkitekturak ondorioz jostun lanak egiten ere saiatu behar du, hau da, bilbe berria sortzen lagundu behar du arkitektura gizakiaren esanetara egon behar duelako, herri eta hiri hobeagoak sortzen saiatu behar delako.



	Tamalez gure artean oraindik ez dira asko helburu honekin sortuak izan diren eraikinak eta gehienetan oraindik ere isolaturik pentsatzen eta diseinatzen dira, beraien zilborrari soilik begira, inguruarekin oinarrizko harremanak bakarrik planteatuz baina benetan hauetan sakondu gabe. Hala ere gure artean patu hau betetzen ez duten zenbait adibide ere aurkitu ditzazkegu eta guk hiru nabarmenduko ditugu: Ortuellako Kultur Etxea (Ibon Bilbao, Jordi Campos, Caterina Figueroa eta Carlos Gelpi), Usurbilgo Potxoenea kultur bulego eraikina (Ainara Sagarna, Maialen Sagarna eta Juan Pedro Otaduy) eta Mondragon Unibertsitateak Donostian eraiki duen Basque Culinary Center fakultate unibertsitarioa (Vaumm Estudioa).



	Ortuellako Kultur Etxeaz (Ibon Bilbao, Jordi Campos, Caterina Figueroa eta Carlos Gelpi) aurreko artikuloetan hitzegin badugu ere nabarmenduz bere bolumetriak eta fatxadak tokiko meatze jarduerarekin duten harremana —hondakin herdoildua biltzen zuten hormigoizko egiturak gogorazten baitute—, oraingo honetan orubearen topografia maldatsuan zein egoki moldatu den aipatu beharra dago. Uharte baten modura behe aldeko kalea eta goi aldeko parkearen artean inguruarekiko isolatuta kokatu beharrean Ortuellako Kultur Etxeak nahiago izan duelako kalea eta parkea lotu, josi. Ondorioz arkitektoek bi guneak begiraden bitartez harremanetan ipini dituzte tartean oztopo bisualik altxatu gabe eta hori lortzeko funtsezkoa izan da kultur etxearen teilatuak mendi kateak irudikatzea, erabaki guztiz naturala oroitzen bagera hormigoizko egiturak izan zirela proiektuaren abiapuntu. Horrela Ortuellako Kultur Etxeak bat egiten du funtzio aniztasunarekin, irudi abstraktua baina esanguratsuarekin era berean iragana eta memoriarekin harremanetan ipintzen gaituena, eta orain gainera jostun lanak badakizkiela ere egiten erakusten digu.



	Potxoenea kultur bulego eraikina (Ainara Sagarna, Maialen Sagarna eta Juan Pedro Otaduy) Usurbilgo erdigune historikoan kokatzen da Dema eta Askatasuna plazen artean herriko kultur suspertzaileak biltzeko helburuarekin. Eraikin eraberritua izanik bi aurpegi erakusten dizkigu, Dema plazara jatorrizko altxaera eraberritua aurkitzen dugu, aurpegia guztiz garbituta baina jatorrizko harria, leiho txikiak eta antolamendua errespetatuz, eta Askatasuna plazarako altxaera bestalde beltzez margotutako egurrez eraikita eta leiho handiekin antolamendu guztiz garaikidea du. Horrela eraikinak bere baitan iragana historikoa eta oraina garaikidea modu bikainean lotzeaz gain zalantzarik gabe aurkitu litezken harremanetan sakonduz eta hausnarketarako bidea proposatuz, gainera eraikinak ere bi plazak lotzen ditu, Demakoa monumentala eta iraganekoa, eta Askatasunekoa erdigune historikotik kanpo kokatuta eta  garaikidea baina ondokoarekin harremanean lotuta, josita, Potxoeneari esker.



	Beste modu batean Mondragon Unibertsitateak Donostian eraiki duen Basque Culinary Center fakultate unibertsitarioak (Vaumm Estudioa) aurreko bi adibidetan egindako lana bera egiten du, oraingoan ere bere kokalekuak eta bereziki inguruneak —Aiete auzoa eta Miramongo parkearen artean— guztiz baldintzatzen duen neurrian egoera honen aurrean hartzen duen jarrera txalogarria baita bertan lanean parte hartu duen arkitekto taldeak zubi lanak ere egin baititu. Horrela, eraikinaren irudi indartsua —platera multzo bat bata bestearen gainean pilatutak, metatutak agertzen dira altxaera nagusian eta ezagunenean— Miramongo parkera zuzentzen duten neurrian, Aiete auzoko etxebizitza multzoekiko eraikinaren patioa kokatzen dute orubea gainera maldan batean baitago. Ondorioz, adibide honekin ere argi geratzen da eraikinak ez dutela soilik bere zilborrara begira egon behar baizik eta harremanak ere sortu behar dituztela beraien inguruarekin.




Giza-arkitekturaren zainak: zubiak eta igogailuak



	Azkenik, gorputzan zainekin gertatzen den bezala elementu txikienak izateagatik garrantzi gehiegi ez diegula ematen, edozein herri edo hiriaren bilbearen antolamenduan komunikaziorako erabiltzen diren beste eraikinak zubiak edo igogailuak bezalakoak sekulako garrantzia dute. Eta askotan arreta nahikorik jartzen ez badiegu ere beraien garrantzia handia da herri eta hirien zati desberdinak komunikatu eta gizakien lekualdaketak eta komunikazioak errezteaz gain, bilbeak edertzen dituztelako benetako jostun lana eginez, bai funtzionala bai formala. Eta ondorioz, sarreran aipatutako historia zatiak lotzeko, harremanetan ipintzeko primerako eraikinak izaten dira. 

    Potxoenea, Usurbil (Ainara Sagarna, Maialen Sagarna eta Juan Pedro Otaduy).





Arazoa gertatzen da soilik funtzionalki ulertzen badira, herritarren eta hiritarren eguneroko bizitza errazteko eta bizkortzeko tresna gisa berez merezi duten trataera arkitektonikoa jaso gabe. Zorionez zenbait kasutan eta gero eta maizago trataera arkitektonikoa jaso izan duten eraikinak aurkitu ditzazkegu eta guk honako honetan hiru aukeratu ditugu: Iruñako Labrit zubia (Oscar Perez, Carlos Pereda eta Ignacio Olite), Iruñan ere aurkitzen den San Bartolome gotorlekuko igogailua (Oscar Mongay eta Maite Mariezcurrena) eta azkenik, Hondarribian Sabino Arana eta Alde Zaharra lotzen dituen igogailua ere (Ricardo Ruiz).



Iruñako Labrit zubia (Oscar Perez, Carlos Pereda eta Ignacio Olite) eredugarria da. Iruñeko harresia eta zabalgunearen arteko ibilbide-jarraitasuna eta ondorioz hiritarrentzat komunikazioa eta erosotasuna bermatzeko asmotan printzipioz eraikia izan bada ere, zubi honen funtzio ez da soilik izan Labriteko baluartea eta San Bartolomeko gotorlekua elkartzea errepide batek zatitzen baitzituen, baizik eta gainera iraganaren irakurketa berri bat proposatzea non historian zehar sortutako zatiak orain berriro elkartu egiten dira, josi egiten dira. Lana hau burutzeko zubiaren egitura harrigarria gertatzen da, pasabideak hartzen duen Y formak arintasuna eta xumetasuna eskaintzeaz gain egonkorra baita, arku baten formara hurbiltzen delako. Azken emaitza bikaina da  erakinak helburu nagusia betetzeaz gain —funtzio praktikoa bete eta iragana berriro lotu— gainera modu dotorean, ederrean lortzen duelako.



Iruñan ere aurkitzen den San Bartolome Gotorlekuko igogailua (Oscar Mongay eta Maite Mariezcurrena) Txantrea eta Milagrosa auzoak hiriko bigarren zabalgunekin lotzen ditu hiritarren eguneroko bizitza erraztuz eta bata besteari bizkarra ematen zioten bi gune alkartuz. Adibide honetan historiak sortutako zatiak iraganean eskaileren bitartez lotzen saiatu baziren ere, ikuspegi garaikide batetik, hots, orainatik egindakoa, igogailuaren erabilpena zalantzarik gabe aukera onuragarriena zen. Baina honelako ingurune eta testuinguru batean igogailu bat ipintzea ez da batere lan erraza jatorrizko eraikinak eta hauen garapen historikoa errespetzatzeaz gain igogailua bera alde batetik ez delako nabarmendu behar, hau da, ez du protagonismorik izan behar, baina bestetik ederra izaten saiatu behar delako, hots, deus esan gabe era berean asko esan beharra du, eta hori oso zaila da. San Bartolome Gotorlekuko igogailuan ekuazio hau lortu dela uste dugu, Labrit zubian gertatzen den bezala emaitza bikaina baita, oraingoan ere dotorea bezain ederra.



Hondarribian Sabino Arana hiribidea eta Alde Zaharra lotzen dituen igogailuak (Ricardo Ruiz) Iruñako San Bartolome gotorlekuko igogailuak lortzen dituen helburu berdinak ere betetzen ditu baina oraingo honetan gainera harremana bereziki paisaiarekiko sortuz Hondarribiko igogailua eta goiko aldean sortzen den plaza herritarrak eta bisitariak ere behatoki gisa erabiltzeko pentsatuta baitago. Baina hirugarren adibide honetan ere berezko funtzio guzti hauek betetzeaz gain —komunikazioa, erosotasuna, behatokia— eta loturak sortu eta jostun lanak bete, eraikina bera, igogailua nabarmentzekoa da, xumea baita baina era berean indartsua, argitsua baina sendoa ere, eta ondorioz aurreko bi adibidetan aipatu dugun bezala honetan ere dotorea eta ederra.



  Lotutako artikuluak: 


  Arkitektura garaikidearen erronka berriak Euskal Herrian:  Sarrera eta aurkezpena 

      Erabilera anitzeko eraikuntzen aldeko apustua. Arkitektura garaikidearen erronka berriak Euskal Herrian (I)

      Eraikuntza sistemen eta materialen inguruko hausnarketa. Arkitektura garaikidearen erronka berriak Euskal Herrian  (II) 

    Arrazionalismo abstraktua eta minimalismoaren garaipena. Arkitektura garaikidearen erronka berriak Euskal Herrian   (III)

    Adierazkortasuna eta komunikazio dimentsioa salbuespen. Arkitektura garaikidearen erronka berriak Euskal Herrian   (IV)




  
 


  
  Sarrerako argazkia: Nautiko Miradorea, Donostia (Girder Ingenieritza).

